
MINUTI

Il-Minuti ta’ Laqgħa Nru 5, li saret fit-23 ta’ Novembru 2022, ġew ikkonfermati.


SMIGĦ FIR-RIGWARD TAN-NOMINA TAS-SUR JESMOND GATT GĦALL-ĦATRA TA’ CHAIRPERSON TAL-BORD TAL-GVERNATURI TAL-AWTORITÀ MALTIJA GĦAS-SERVIZZI FINANZJARJI

IĊ-CHAIRPERSON (Onor. Chris Agius): Illum il-Kumitat għandu quddiemu n-nomina tas-Sur Jesmond Gatt għall-ħatra ta’ Chairperson tal-Bord tal-Gvernaturi tal-Awtorità Maltija għas-Servizzi Finanzjarji (MFSA) u n-nomina tal-Perit Vincent Cassar għall-ħatra ta’ Chairperson tal-Awtorità tal-Ambjent u r-Riżorsi. 

IĊ-CHAIRPERSON: Nitlob lis-Sur Jesmond Gatt sabiex jidħol fil-kamra.

Is-Sur Jesmond Gatt daħal fil-kamra tal-Kumitat. 

IĊ-CHAIRPERSON: Sur Jesmond Gatt, dan il-kumitat huwa mwaqqaf permezz tal-Att li jemenda l-Att dwar l-Amministrazzjoni Pubblika u, skont dan l-istess Att, il-membri jistgħu jagħmlulek mistoqsijiet supplimentari relatati mat-tweġibiet bil-miktub li inti bgħattilna. Skont l-istess Liġi, il-mistoqsijiet u t-tweġibiet għandhom isiru pubbliċi, kemm-il darba l-Kumitat ma jipprovdix xorta oħra. 

Ninformak ukoll li din il-laqgħa qiegħda tiġi streamed live fuq il-websajt tal-Parlament u eventwalment tiġi mxandra fuq it-TV Channel tal-Parlament. Nitolbok biex, jekk jogħġbok, tintroduċi lilek innifsek u tgħidilna ftit fuq l-esperjenza tiegħek f’din il-kariga.

IS-SUR JESMOND GATT: Ilni naħdem il-Bank Ċentrali 37 sena. Waqaft ftit taż-żmien ilu. Għamilt ukoll tliet snin Chairman tal-Financial Intelligence Analysis Unit (FIAU) u qabel għamilt tliet snin oħra bħala board member. Fil-fatt naħseb li kienu l-iktar tliet snin interessanti għalija fl-FIAU. Tafu x’ġara f’dawn it-tliet snin. 

IĊ-CHAIRPERSON: Hawn xi mistoqsijiet supplimentari relatati mat-tweġibiet għall-mistoqsijiet bil-miktub li rċevejna mingħand is-Sur Gatt? L-Onor. Karol Aquilina.

ONOR. KAROL AQUILINA: Sur Gatt, kif taf inti, diġà kont dhert quddiemna darba b’rabta mal-ħatra tiegħek bħala Chairman tal-FIAU. Nibdew forsi niċċaraw ftit affarijiet. L-ewwel nett, inti għadek Chairman tal-FIAU? 
IS-SUR JESMOND GATT: Il-liġi ma tippermettix. Peress li waqaft mill-Bank Ċentrali ħallejt l-irwol tiegħi. Issa ovvjament se jinħatar bord ieħor. Fl-FIAU la għadni board member u lanqas Chairman. 

ONOR. KAROL AQUILINA: Irriżenjajt? X’ġara eżatt? Qed nipprova nifhem. 

IS-SUR JESMOND GATT: Le, waqaft.

ONOR. KAROL AQUILINA: Minn dak li qrajt tagħti x’wieħed jifhem li in the process of resigning, mhux irriżenjajt. Ma fhimtx eżatt.

IS-SUR JESMOND GATT: Nispjegalek. It-term tal-Bord jispiċċa dan ix-xahar. Jien irriżenjajt mill-Bank Ċentrali xahrejn ilu, u allura kelli nieqaf. Ippresedejt l-aħħar laqgħa li kien hemm f’Jannar u issa waqaft.

ONOR. KAROL AQUILINA: Jiġifieri inti spiċċajt mill-Bank Ċentrali f’Diċembru.

IS-SUR JESMOND GATT: Hekk hu. Ippresedejt l-aħħar meeting f’Jannar.

ONOR. KAROL AQUILINA: Imma fl-istess ħin qed tgħidilna li l-liġi ma tippermettilekx li inti tkun membru tal-FIAU u lanqas Chairman għax ma tkunx impjegat tal-Bank Ċentrali?

IS-SUR JESMOND GATT: Il-Bank Ċentrali kont bin-notice.

ONOR. KAROL AQUILINA: Illum inti impjegat tal-Bank Ċentrali jew le?

IS-SUR JESMOND GATT: Le. 

ONOR. KAROL AQUILINA: U lanqas għadek Chairman tal-FIAU.

ONOR. CLAYTON BARTOLO (Ministru għat-Turiżmu): Jekk qed nifhem tajjeb inti kont qiegħed fuq il-Bord tal-FIAU għax kont il-Bank Ċentrali.

ONOR. KAROL AQUILINA: Imbagħad maħtur bħala Chairman through il-Ministru. Min kellmek dwar il-ħatra tiegħek bħala Chairman tal-MFSA? Taf min jaħtru ċ-chairman tal-MFSA?

IS-SUR JESMOND GATT: Jien qed nifhem li jinħatar fuq il-parir tal-Prim Ministru. Waslitli talba jekk irridx noqgħod bħala Chairman fl-MFSA mill-membri tal-istaff tal-Ministru għall-Finanzi. Irċevejt telefonata u staqsewni jekk iniex dispost li nservi bħala Chairman u għedtilhom iva, imbagħad kompla l-proċess. 

ONOR. KAROL AQUILINA: Qed nistaqsi biex titniżżel fil-minuti. Jien innutajt li l-ħatra mhijiex qiegħda kif suppost. Il-Ministru kitbilna li huwa qed jipproponi li jinħatar is-Sur Gatt, però skont il-liġi l-ħatra jagħmilha l-Prim Ministru, mhux il-Ministru għall-Finanzi. Dak punt ieħor li mbagħad niddiskutuh f’ħin ieħor. Tista’ tispjega ftit lil dan il-Kumitat inti x’esperjenza għandek b’rabta mal-funzjonijiet tal-MFSA?

IS-SUR JESMOND GATT: Kif semmejt ġej mill-Bank Ċentrali u, kif naħseb taf tajjeb, ħafna mill-funzjonijiet tal-MFSA kont diġà ħbatt magħhom fit-tul meta kont fil-Bank Ċentrali. Niftakar il-perjodu li nqsamna u ġejna MFSA għaliha u l-Bank Ċentrali għalih. Però f’numru ta’ attivitajiet li jagħmlu l-MFSA baqgħu jitkellmu mal-Bank Ċentrali wkoll u jien parti minn dak it-tim li jimmaniġġjaw dawn id-diskussjonijiet ukoll. Pereżempju, nista’ ngħidlek li qatt ma mxiet ir-regulation tal-payment infrastructure u tal-payment systems. Dawk baqgħu l-Bank Ċentrali u kont immexxi jien għal dawn l-aħħar għaxar snin. 

Għaddejna liġijiet, għamilna direttivi, għamilna transpositions ta’ direttivi, għamilna regulations ukoll, uħud minnhom għamilniehom ukoll f’emerġenza fi żmien il-COVID-19 biex naraw li nlaħħqu mad-diffikultajiet li nqalgħu fil-komunità. Fl-istess ħin ukoll konna parti mill-Eurosistema li, kif taf, il-Bank Ċentrali Ewropew żamm l-irwol ta’ supervision ukoll, u llum għandna l-SSL li qiegħed ikompli dan l-irwol. Hemmhekk ukoll ikollna taħdidiet kontinwi ta’ x’inhuwa għaddej. Għandna l-qasam tal-financial stability fil-Bank Ċentrali li jien ħdimt fiha wkoll, u hija parti wkoll mir-remit tal-MFSA. Għamilt ħafna xogħol fuq l-infrastruttura. Pereżempju għent ħafna lill-Malta Stock Exchange biex iwaqqaf u jkun jista’ jopera l-market. Għal żmien twil kont parti mit-tim tal-Eurosystem li qed nagħmlu l-assessment ta’ din l-infrastruttura wkoll għax l-infrastruttura tal-Malta Stock Exchange tintuża wkoll mill-Eurosistema. Naħseb li għamilt numru sostanzjali ta’ attivitajiet li kollha għandhom x’jaqsmu mas-settur finanzjarju. Ħafna minnhom huma mill-aspett regolatorju jew mill-aspett li nwaqqfu sistemi jew qed nagħtu sistemi lill-industrija. 

Niftakar ukoll li fiż-żmien li konna qed naqilbu għall-euro kont is-segretarju tal-kumitat li jieħu ħsieb is-setttur tal-finanzi, jiġifieri diġà kien hemm din l-esposure għas-settur finanzjarju u aspetti differenti. Niftakarni għall-ewwel darba hemmhekk nitkellem mas-settur tal-insurances;  dak iż-żmien kellna diskussjoni tajba ħafna dwar dan is-settur ukoll. Dik hija l-esperjenza tiegħi fis-Central Bank.

ONOR. KAROL AQUILINA: Naqblu li inti m’għandekx kwalifiki li għandhom x’jaqsmu mas-settur finanzjarju?

IS-SUR JESMOND GATT: Naħseb li għandhom x’jaqsmu ħafna. Illum is-settur finanzjarju qed jimxi bl-informatika kontinwament. Il-ħin kollu jinteraġixxu mal-informatika. Fis-setturi tal-Fintech prattikament huma in-nies li teknoloġikament qed jagħtu servizzi finanzjarji. Jiġifieri żgur mhux il-każ li naħsbu li s-settur finanzjarju m’għandux x’jaqsam mal-informazzjoni, u jekk hemm xi xogħol li rridu nagħmlu l-MFSA fil-fatt huwa li nsaħħu l-informatika li qed tintuża hemmhekk. F’dawn l-aħħar tlieta jew erba’ snin li tkellimt anke mil-lat ta’ FIAU fejn jidħol is-subject persons, hemm talba min-naħa tagħhom li jkun hemm ħafna iktar xogħol ta’ automation, biex huma itaffu l-piżijiet tax-xogħol tagħhom. Jiġifieri qed nagħmlu ħafna xogħol biex inqarrbu x-xogħol li qed nagħmlu anke bħala awtoritajiet u naraw kif nikkonverġu it-talbiet tagħna fl-informatika. Allura l-ħin kollu naħbtu mal-informatika fis-settur finanzjarju. Ovvjament ix-xogħol mill-Bank Ċentrali esponieni għas-setturi kollha finanzjarji u tani l-esperjenzi meħtieġa fis-settur finanzjarju.

ONOR. KAROL AQUILINA: Inti fuq liema bażi tlaqt mill-Bank Ċentrali?

IS-SUR JESMOND GATT: Kont ilni 37 sena u ddeċidejt li nagħmel xogħol ieħor.

ONOR. KAROL AQUILINA: Kienet deċiżjoni tiegħek jiġifieri?

IS-SUR JESMOND GATT: Hekk hu.

ONOR. KAROL AQUILINA: Kompletament tiegħek?

IS-SUR JESMOND GATT: Hekk hu.

ONOR. KAROL AQUILINA: Kien hemm xi ċirkostanzi partikolari li wasslu għal din id-deċiżjoni tiegħek li tiddeċiedi li timxi?

IS-SUR JESMOND GATT: Naħseb li xtaqt bidla għaliex 37 sena mhumiex ftit fl-istess istituzzjoni, għalkemm kelli ħafna sodisfazzjonijiet ukoll.

ONOR. KAROL AQUILINA: Hekk hu. Allaħares le fi 37 sena. Din id-deċiżjoni tiegħek iddiskutejtha mal-Gvernatur tal-Bank Ċentrali?

IS-SUR JESMOND GATT: Iva, dażgur.

ONOR. KAROL AQUILINA: X’qallek? 

IS-SUR JESMOND GATT: Xtaqni nibqa’ hemmhekk.

ONOR. KAROL AQUILINA: Xtaqek tibqa’ hemmhekk. Inti għażilt li titlaq mill-Bank Ċentrali biex tmur fejn?

IS-SUR JESMOND GATT: Mort f’kumpanija tal-Gvern jisimha Malta Government Investments (MGI) li tieħu ħsieb investimenti tal-Gvern.

ONOR. KAROL AQUILINA: Meta bdejt taħdem hemmhekk?

IS-SUR JESMOND GATT: F’Diċembru għax kelli l-leave...

ONOR. KAROL AQUILINA: Jiġifieri meta spiċċajt mill-Bank Ċentrali, fin-notice period bdejt taħdem ...

IS-SUR JESMOND GATT: Kelli ħafna leave għax kont ili ħafna ma nieħu leave u kelli madwar erba’ xhur leave. 

ONOR. KAROL AQUILINA: Min ħatrek f’dik il-kariga ta’ CEO tal-MGI?

IS-SUR JESMOND GATT: Il-Bord tal-MGI. Tlabtu biex japprovani, u qalli ...

ONOR. KAROL AQUILINA: Minn min ġejt avviċinat? Biex nipprova nifhem ftit id-dinamika.

IS-SUR JESMOND GATT: Sirt naf li l-persuna li kien hemm qabli CEO irriżenja. Avviċinajt lill-Ministeru li taħtu taqa’ din l-area u staqsejt jekk hemmx vacancy għaliha. 

ONOR. KAROL AQUILINA: Tajjeb. Inti tifhem li l-Malta Government Investments plc hija kumpanija tal-Gvern. Ix-shareholder huwa l-Gvern Malti, allura l-kariga tiegħek taqa’ taħt il-kontroll tal-Gvern. Naqblu?

IS-SUR JESMOND GATT: Hekk qed nifhem jien.

ONOR. KAROL AQUILINA: Tifhem ukoll li bħala Chairman tal-MFSA inti se tkun qed taqdi rwol li jrid ikollu bilfors ċerta indipendenza u awtonomija mill-Gvern. Naqblu?

IS-SUR JESMOND GATT: Hekk hu.

ONOR. KAROL AQUILINA: Naqblu li jekk inti tkun iċ-chairman tal-MFSA trid tkun distakkat mill-Gvern?

IS-SUR JESMOND GATT: Hekk hu.

ONOR. KAROL AQUILINA: Qed nifhem li se żżomm dan ix-xogħol li għandek ta’ CEO? Allura kif tirrikonċilja l-fatt li min-naħa inti impjegat tal-Gvern fis-sens li inti maħtur mill-Gvern bħala CEO ta’ din il-kumpanija, u titħallas minn hemm, imbagħad fl-istess ħin inti chairman ta’ awtorità suppost indipendenti u awtonoma mill-Gvern, li ma jkollhiex xi ħadd li l-Gvern jista’ jikkontrollah?

IS-SUR JESMOND GATT: Iva, fil-fatt hija kumpanija li taqa’ taħt il-liġijiet tal-kumpaniji.

ONOR. KAROL AQUILINA: Biex nifhem ftit, il-Malta Government Investments plc taqa’ taħt l-MFSA?

IS-SUR JESMOND GATT: Le.

ONOR. KAROL AQUILINA: Għalfejn ma taqax?

IS-SUR JESMOND GATT: Għax hija kumpanija.

ONOR. KAROL AQUILINA: Sewwa. Mela għalfejn semmejt li taqa’?

IS-SUR JESMOND GATT: M’għedtlekx li taqa’.

ONOR. KAROL AQUILINA: Qabel bdejt tgħid li hija kumpanija. Għalfejn irbattaha mal-MFSA?

IS-SUR JESMOND GATT: Ma rbatthiex mal-MFSA.

ONOR. KAROL AQUILINA: Kont se tispjega r-rabta bejniethom it-tnejn?

IS-SUR JESMOND GATT: M’hemmx rabta.

ONOR. KAROL AQUILINA: M’hemmx rabta.

IS-SUR JESMOND GATT: Jien għedtlek li l-MGI hija kumpanija li taqa’ taħt il-Malta Business Registry (MBR).

ONOR. KAROL AQUILINA: Taqa’ taħt l-MBR, imma qed tifhem li l-Gvern huwa shareholder u inti tibqa’ fil-pożizzjoni tiegħek sakemm iridek il-Gvern?

IS-SUR JESMOND GATT: Ifhem, il-Bord jiddeċiedi.

ONOR. KAROL AQUILINA: Minn min maħtur il-Bord? Mix-shareholder. (Interruzzjonijiet) Jekk ix-shareholder huwa l-Gvern? (Interruzzjonijiet) L-MGI hija tal-Gvern. Kif tirrikonċilja dawn iż-żewġ affarijiet: li inti għandek dħul mill-Gvern, imbagħad fl-istess waqt inti chairman ta’ awtorità? Ma jidhirlekx li hemm kunflitt ċar u ovvju li ma tistax tkun wieħed u l-ieħor fl-istess ħin?

IS-SUR JESMOND GATT: Ma rajthiex hekk. S’issa kelli l-indipendenza meħtieġa fl-MGI. Fhimt ukoll li dak li qed jiġri fl-MGI huwa ta’ interess pubbliku u fhimt ukoll li finalment, ladarba jien qed nitkellem mal-Bord - ma nitkellem mal-ebda ministru - il-Bord għandu l-fakultà li jagħmel id-deċiżjonijiet tiegħu. Nassumi li huwa responsabbli biżżejjed li jagħtini d-direzzjoni kif għandha tkun. S’issa dejjem hekk kienet.

ONOR. KAROL AQUILINA: Jien mhux se nindaħal x’jagħmlu l-MGI, però l-punt għalfejn ġejt quddiem dan il-Kumitat huwa li inti qed tiġi nominat bħala chairman tal-MFSA, u allura qed nippruvaw naraw jekk intix f’pożizzjoni li teżerċita din il-funzjoni b’mod li jkun korrett u skont il-liġi. 

Jien qed niġbidlek l-attenzjoni li jrid ikun hemm element ta’ indipendenza u awtonomija mill-Gvern u bil-pożizzjoni tiegħek ta’ impjegat bħala CEO f’kumpanija tal-Gvern, huwa ovvju li għandek dan il-kunflitt li inti trid mingħand il-Gvern min-naħa u trid tkun indipendenti mill-Gvern min-naħa l-oħra. 

IS-SUR JESMOND GATT: Jien ma fhimthiex li jien indipendenti mill-Gvern fejn tidħol l-MGI. 

ONOR. KAROL AQUILINA: Mhux fl-MGI. Jien qed ngħidlek li trid tkun indipendenti mill-Gvern fil-kariga tiegħek ta’ chairperson tal-MFSA.

IS-SUR JESMOND GATT: Hekk inħossni li se nkun.

ONOR. KAROL AQUILINA: Hekk tħossok li se tkun, anke jekk għandek dan l-impjieg mal-Gvern għaddej?

IS-SUR JESMOND GATT: Iva. Ma rajtx li hemm kunflitt ta’ interess għal dawn ir-raġunijiet li qed ngħidlek, li hemm bord, hija kumpanija, u l-kumpanija timxi fuq linji ...

ONOR. KAROL AQUILINA: Le, mhux fuq l-MGI qed inkellmek ...

IS-SUR JESMOND GATT: Fuq l-MGI qed nitkellmu, għax mal-MGI impjegat. 

ONOR. KAROL AQUILINA: Imma inti ġejt hawnhekk biex inti tkun chairman tal-MFSA. Allura jien irid nara l-indipendenza u l-awtonomija tiegħek bħala chairman tal-MFSA... (Interruzzjonijiet) X’għandu x’jaqsam! Differenti.

ONOR. CLAYTON BARTOLO: L-MFSA għandha subvention mill-Gvern.

ONOR. KAROL AQUILINA: Fil-liġi hemm il-provisions li jikkawtelaw is-subvention tal-Gvern fl-Awtorità, li hija differenti. 

ONOR. ANDY ELLUL: Għalfejn differenti?

ONOR. KAROL AQUILINA: Għax hija protetta. Mhux l-istess. 
IS-SUR JESMOND GATT: Infakkrek ukoll li l-irwol ta’ chairman fl-MFSA mhuwiex eżekuttiv lanqas. Ir-rwol tiegħi huwa li nara li hemm governanza tajba u li niftiehem mal-Bord li jkollna strateġija adegwata. Lanqas ma huwa rwol eżekuttiv li se niġi f’dilemma mil-lat eżekuttiv.

ONOR. KAROL AQUILINA: Imma tifhem li hija kariga ta’ ċertu portata. Mhijiex kariga li tista’ b’xi mod tgħid: ara jien forsi mmur darba fil-ġimgħa hemmhekk. Qed tifhem li din hija waħda mill-iktar istituzzjonijiet importanti fil-pajjiż?

IS-SUR JESMOND GATT: Però l-irwol mhuwiex li ta’ kuljum nindaħal fl-operat; l-irwol huwa ta’ non executive chairman, li jrid jara li jkun hemm governanza. Dak nagħmlu billi nitkellem mal-kumitati li jgħinuna fil-governanza, bħalma huwa l-audit committee u r-risk committee, li ġeneralment jitkellmu direttament mal-Bord, biex naraw li hemm governanza. Imbagħad hemm it-tim għall-eżekuttiv. Ovvjament jien mhux se nidħol imbagħad fuq dan it-tim u nieħu l-ordnijiet jew nagħtih l-ordnijiet b’mod dirett.

ONOR. KAROL AQUILINA: Kieku jkolli nistaqsik, xi kemm tikkalkula li għandek bżonn ħin matul il-ġimgħa għal din il-kariga?

IS-SUR JESMOND GATT: Jien naf li mhuwiex a full-time job, imma nimmaġina li jumejn, tlieta jkolli bżonn. 

ONOR. KAROL AQUILINA: Jiġifieri qed tgħid li nofs il-ħin tiegħek tax-xogħol inti tassenti ruħek mix-xogħol ta’ CEO.

IS-SUR JESMOND GATT: Però jien ma naħdimx 40 siegħa, biex niftehmu.

ONOR. KAROL AQUILINA: Kemm taħdem sigħat?

IS-SUR JESMOND GATT: Ġieli 60 u anke 80 siegħa.

ONOR. KAROL AQUILINA: Tajjeb. Jalla tibqa’ hekk.

IS-SUR JESMOND GATT: Fl-4.00 a.m. diġà kont qed nikteb emails lin-nies biex niġi hawnhekk.

ONOR. KAROL AQUILINA: Tajjeb. Jiġifieri ma tarax li hemm ...?

IS-SUR JESMOND GATT: Naħseb li l-irwol se nagħmlu kif suppost. Ovvjament se nidħol l-ewwel darba fl-irwol, jiġifieri m’għandix esperjenza li nista’ ngħidlek li għamiltu għal tliet snin u nista’ nkun ċert milli qed ngħidlek. Naħseb li hemm tim tajjeb ħafna ta’ nies li qiegħed jgħin lill-istituzzjoni. Jien mhux se nagħmel ix-xogħol waħdi, imma se nagħmlu ma’ tim tajjeb ħafna, bħalma kellna wkoll l-FIAU, fejn ukoll kont chairman u kont is-Central Bank naħdem dawn is-sigħat kollha. Kont insib il-ħin li nagħtihom il-ħin li għandhom bżonn l-FIAU; u kont nagħmel ix-xogħol kollu tiegħi li kien hemm is-Central Bank. Tant huwa hekk li meta tlaqt il-Gvernatur qalli: Naħseb li jkolli nimpjega tnejn min-nies. Qalli: ma tistax tkompli? Għedtlu li nixtieq nagħmel xi ħaġa ġdida issa. 

ONOR. KAROL AQUILINA: Però x-xi ħaġa ġdida ma kenitx iċ-chairmanship tal-MFSA.

IS-SUR JESMOND GATT: Le, ma kenitx. Imbagħad wara pproponewli li nimxi fuq din il-linja wkoll.

ONOR. KAROL AQUILINA: Kellek diskussjoni mal-Gvern jekk għandekx tkun iċ-Chairman tal-MFSA u fl-istess ħin ...?

IS-SUR JESMOND GATT: Ma’ ħadd ma kelli diskussjoni s’issa. Fil-fatt miegħek l-ewwel diskussjoni li għandi fir-rigward.

ONOR. KAROL AQUILINA: Imma mal-Ministru jew xi ħadd mill-Ministeru kellek?

IS-SUR JESMOND GATT: Ma kellix, le.

ONOR. KAROL AQUILINA: Lanqas kellmuk dawn kif ...?

IS-SUR JESMOND GATT: Le, irċevejt telefonata fejn ipproponewli li nkun Chairman. Aċċettajt u llum qiegħed hawnhekk. Daqshekk kienet id-diskussjoni. Ovvjament għamilt ir-riċerka tiegħi biex nifhem x’sar miċ-chairpersons ta’ qabel u naf li l-irwol inbidel over the years. Naf li kien hemm żmien meta ċ-chairman kien ħafna iktar attiv għaliex kien ukoll eżekuttiv, imma dan inbidel numru ta’ snin ilu. Konsegwentament l-irwol m’għadux ta’ full-time person. Bħala non-executive chairman huwa rwol li qed iħares il-governanza, allura naħseb li qed joħloq il-kontrolli biex ikun hemm set-up iktar b’saħħitha. Nifhem li meta f’istituzzjoni ikollok persuna waħda li tagħmel l-eżekuzzjoni u d-direzzjoni u l-istrateġija jista’ jkun hemm ukoll xi difetti fil-governanza. Mhijiex rakkomandata. Jien qed nifhem li se nkun il-parti li tkun qed issaħħaħ din il-governanza. Ovvjament għadni m’iniex ċert kemm għandi bżonn ħin, imma immaġinajt li tieħu ammont ta’ ħin għaliex meta rajt l-istrutturi u x-xogħol li qed jagħmlu, u n-numru ta’ suġġetti li jkopru... Lanqas jien infurmat dwar kemm-il laqgħa tal-Bord issir fix-xahar, għax għadni ma staqsejt lil ħadd. 

ONOR. KAROL AQUILINA: Ma tafx. Qed nifhem sewwa li inti qatt ma kont membru tal-Bord tal-MFSA? 

IS-SUR JESMOND GATT: Le.

ONOR. KAROL AQUILINA: Ma kienx hemm xi żmien li servejt?

IS-SUR JESMOND GATT: Le. Naf li l-liġi tgħid li jridu jsiru erba’ laqgħat fis-sena, imma naħseb li b’erba’ laqgħat fis-sena mhux se tmexxi l-MFSA. Jien kont qed nimmaġina tal-inqas, mill-idea tiegħi, li darbtejn fix-xahar irridu niltaqgħu bħala Bord tal-MFSA. Issa rrid nara l-programm ta’ xogħol tagħhom kif iqassmuh, x’sapport għandu l-Bord ukoll, u nimxi minn hemmhekk biex inqassam ix-xogħol tal-Bord. Kif ktibt fit-tweġiba tiegħi, ġeneralment il-bordijiet iridu l-informazzjoni mingħand in-nies biex jistgħu jieħdu d-deċiżjonijiet ukoll. Għaldaqstant trid issir riċerka mit-timijiet tagħna u naraw kif se naslu għand il-Bord u kemm se nieħdu ħin biex niddeliberaw numru ta’ affarijiet. Naf ukoll li l-Bord huwa listing authority, jiġifieri hemm dawn l-elementi li jridu jsiru in any case. Jiġifieri se jkun hemm ammont ta’ xogħol li se jitla’ biex ngħaddu listings. 

Però, kif għedtlek, talbuni jekk nixtieqx noqgħod bħala chairman u weġibt li nista’ noqgħod. Ovvjament issa nqassam ix-xogħol u nagħmel ħilti bħalma għamilt fl-FIAU. Nittama li jkollna l-istess riżultati.

ONOR. KAROL AQUILINA: Jiġifieri ma tikkunsidrax il-possibilità li inti, biex tiżgura l-indipendenza u l-awtonomija tiegħek mill-Gvern, twarrab mill-kariga ta’ CEO u tiffoka fuq chairman tal-MFSA?

IS-SUR JESMOND GATT: Jien ħsibtha b’dan il-mod għax il-kunflitt ma rajtux. Se nkun onest. 

ONOR. KAROL AQUILINA: Imma issa qed tarah?

IS-SUR JESMOND GATT: Le, mhux qed narah.

ONOR. KAROL AQUILINA: Lanqas.

IS-SUR JESMOND GATT: Ħsibt li jista’ jagħti l-każ li l-ħin ma jkunx biżżejjed, u jien qatt ma għamilt xi ħaġa li ma tajthiex il-ħin kollu li għandha bżonn. Allura f’moħħi għandi li jekk niġi dahri mal-ħajt irrid insolviha. Probabbilment inħalli x-xogħol tal-MGI, imma għadni ma wasaltx s’hemm, għax għad irrid immur l-MFSA u nibda naħdem. Iktar hija kwestjoni ta’ ħin.

ONOR. KAROL AQUILINA: Niġi għal punt ieħor. Inti temmen li l-MFSA għandha tkun iktar trasparenti fid-deċiżjonijiet li tieħu?

IS-SUR JESMOND GATT: Jista’ jkun, però nfakkrek ukoll li ħafna mill-informazzjoni dwar id-deċiżjonijiet ta’ licensing ma tistax tkun esposta. Jista’ jkun hemm elementi ta’ trasparenza u dik qed naħdmu fuqha. Fil-fatt, wara li bgħattilkom il-paper tiegħi sibt li waħda mill-affarijiet li jien niżżilt fiha hija strateġija li t-tim tal-MFSA diġà għamlu. Qegħdin jitkellmu wkoll kif se jgħinu iktar lis-settur finanzjarju, liema se jkunu l-prijoritajiet, u allura jkun iktar ċar għalfejn id-deċiżjonijiet tagħhom qegħdin jittieħdu kif qed jittieħdu. Nifhem li element ta’ trasparenza dejjem tajjeb, però nfakkrek li hija awtorità li jkollha f’idejha affarijiet li huma xi ftit delikati fis-settur. Allura jrid ikun hemm bilanċ.

ONOR. KAROL AQUILINA: Ħa nieħdok lil hinn mill-aspett tal-listing u din il-funzjoni regolatorja li għandha l-MFSA. L-MFSA hija istituzzjoni wkoll, u allura hemm element anke ta’ kontabilità u li wieħed jagħmel l-affarijiet tajjeb u li jkun trasparenti dwarhom, li kull entità, għandha x’għandha bħala funzjoni, trid tkun hekk. Hemm element ta’ trasparenza li, jekk hux l-MFSA, jekk hux il-qorti, jekk hux il-Parlament, kollha jrid ikollhom. Inti favur li din it-trasparenza tiżdied fl-operat u fis-set-up organizzattiv tal-MFSA?

IS-SUR JESMOND GATT: Se nwieġbek b’dak li għamilna fl-FIAU. Riċentement ippubblikajna strateġija - qatt ma kienet saret fl-FIAU – għax kellna d-diffikultà kif nistgħu nikkomunikaw mal-pubbliku meta għal snin twal l-FIAU kien jitqies bħala kważi parti mill-intelligence sigrieta. Fhimna dan li qed tgħid inti li l-pubbliku jinteressah jifhem x’qed jiġri u jserraħ rasu li qed jiġru l-affarijiet li għandhom jiġru. Waħda mill-affarijiet li ftehemna fl-istrateġija li tkellimna dwarha mal-istakeholders hija li noħolqu key performance indicators (KPIs) li huma stess jistgħu jifhmu u jkejlu dak li qed nagħmlu aħna. Għalina tkun inċentiv biex aħna nimxu ’l quddiem, però għalihom tkun ukoll mod kif aħna nkunu trasparenti għax nagħtuhom riżultati li qed jiġu. 

Nifhem li xi ħaġa bħal din anke l-MFSA trid taħseb fuqha ’l quddiem. Naf li diġà kienet fl-istrateġija tagħhom f’dan ir-rigward. Naħseb li ħadu l-idea li aħna tkellimna mas-suq u qed jaraw li għandha tkun it-triq tagħhom ukoll. Min-naħa tiegħi nista’ ngħidlek li jien favuriha. Ovvjament issa se npoġġi ma’ bord u naraw kif din l-idea ta’ trasparenza tista’ titpoġġa f’termini li ma tipperikolax is-settur ukoll.

ONOR. KAROL AQUILINA: Se nagħtik eżempju, mhux ivvintat imma vera, u nixtieqek li twieġeb fis-sens jekk inti tkunx favur li jiġri hekk. Qed nistaqsi dwar personalment; tirreferinix għal ħaddieħor. Irrid inkun naf inti personali tkunx favur jew kontra li ssir xi ħaġa ta’ dan it-tip.

Ftit tas-snin ilu kien hemm skandlu fl-MFSA dwar il-kap eżekuttiv tal-MFSA, is-Sur Joseph Cuschieri. Kien tqabbad Eks Prim Imħallef biex jagħmel rapport dwar l-imġiba ħażina tiegħu u l-użu tal-fondi. Dan ir-rapport tlesta, però qatt ma ġie pubblikat. Inti favur li f’ġieħ it-trasparenza u kontabilità dan ir-rapport jiġi pubblikat? Inti personali. Tgħidlix li din hi xi ħaġa li tmur quddiem il-Bord għax il-Bord qatt ma se jkun quddiemi. 

IS-SUR JESMOND GATT: Però hekk irridu nagħmlu għax jekk qed taħseb li ...

ONOR. CLAYTON BARTOLO: Dik hija s-serjetà fil-governanza. Ma tistax tgħaddi roughshod minn fuq il-membri tal-Bord hux! (Interruzzjonijiet)

IS-SUR JESMOND GATT: L-iktar li nista’ ngħidlek: Intellgħaha l-Bord il-pożizzjoni?

ONOR. KAROL AQUILINA: Ħa npoġġihielek hekk: Inti tirrakkomanda lill-Bord li jippubblika dan ir-rapport, f’ġieħ it-trasparenza?

IS-SUR JESMOND GATT: Żgur li l-ewwel ma nkun irrid niddiskuti mal-Bord hija kif wasalna f’dan l-istadju li membri tagħna jiġu f’din id-diffikultà. Waħda mill-affarijiet li l-governanza titlob hija li ma naslux fil-punt li jkollna bżonn maġistrati jiġu fuq in-nies tagħna u jinvestigawhom. Dik diġà a defeat għall-MFSA u tnawwar il-kunfidenza li għandhom in-nies f’dan il-proċess. Naħseb li diġà għedt li dak li kien hemm diskuss fil-pubbliku diġà huwa ħafna, diġà huwa biżżejjed li ma rridux naslu s’hemm. Jekk hemm ħaġa li jien drajt min-naħa tal-Eurosistema tal-Bank Ċentrali Ewropew, din hija li aħna jkollna ċ-checks interni biex dawn l-affarijiet ma jiġrux u anke checks personali.

ONOR. KAROL AQUILINA: Imma imbagħad meta jiġru, bħalma ġara f’dan il-każ, inti favur li ...

IS-SUR JESMOND GATT: Ix-xogħol tiegħi se jkun li ma nasalx s’hemm. Dak huwa x-xogħol tiegħi u ma naħsibx li nasal s’hemm.

ONOR. KAROL AQUILINA: Issa kien hemm każ li wasal s’hemm. Qed niġbidlek l-attenzjoni.

IS-SUR JESMOND GATT: Infakkrek ukoll li għall-inqas kif naf l-affarijiet jien, ix-xogħol ta’ maġistrati mhux lill-MFSA... (Interruzzjonijiet) 

ONOR. KAROL AQUILINA: Le, le, dan huwa eks prim imħallef li tqabbad mill-Bord tal-MFSA biex jipprepara rapport dwar dawn l-allegazzjonijiet. Dak ir-rappport ...

IS-SUR JESMOND GATT: Kieku fil-bord irridu niddiskutuh żgur u rridu nidħlu fil-mertu ...

ONOR. KAROL AQUILINA: Allaħares le. Jekk il-Bord qabbad eks imħallef biex jagħmel rapport qed nifhem illi ... (Interruzzjonijiet)

ONOR. ANDY ELLUL: Jekk ir-risposta li qed tipprova tieħu mingħandu għall-mistoqsija tiegħek hija li personalment jgħidlek iva, se jkun qed imur kontra l-kunċett ta’ governanza. L-opinjoni tiegħek fil-verità, f’sistema organizzattiva, speċjalment meta qed nitkellmu fuq financial ...

ONOR. KAROL AQUILINA: Mhux qed nistaqsih jekk jaqbilx il-Bord. Jien qed nistaqsih: inti taf li kien hemm dak l-akkadut. Din public knowledge. Jien ma nafx x’fih ir-rapport.

ONOR. ANDY ELLUL: Imma lanqas jista’ ...

ONOR. KAROL AQUILINA: Ma nafx, bħalma ma tafx inti. Jien qed nistaqsik: Kien hawn dan l-iskandlu fil-pajjiż u qamu ħafna mistoqsijiet, ir-rapport dwaru tlesta u ġie ppreżentat lill-Bord. Dan ir-rapport għadu sigriet. Jien nemmen li jekk dan ir-rapport sar minn fondi pubbliċi, dan għandu jkun pubbliku, anke biex wieħed jifhem x’sar ħażin u jitgħallem minnu. Mhux il-Bord biss, imma kulħadd għandu jitgħallem minn dawn l-affarijiet. L-ewwel staqsejtek jekk intix favur li jkun hemm iktar trasparenza u iktar kontabilità, u inti weġibtni iva, u għedtli li fl-FIAU ipprovajt tagħmel hekk. 

Issa jien qed nagħtik każ reali u ċar li bih tista’ turi li dawn l-affarijiet se jinbidlu. Qed nistaqsik: Meta tkun chairman tal-MFSA, jekk dan il-kumitat japprovak u l-Ministru jew Prim Ministru jaħtrek, inti tkun dispost li tirrakkomanda lill-Bord li f’ġieħ it-trasparenza dan ir-rapport dwar dan l-akkadut isir pubbliku?

IS-SUR JESMOND GATT: Għedtlek li żgur intellagħha għad-diskussjoni fil-Bord, imma nixtieq il-parir legali wkoll ta’ x’inhija l-implikazzjoni li nippublikaw dan ir-rapport. Dik m’għandix idea u rrid nasal li tkun għandi wkoll.

ONOR. KAROL AQUILINA: Imma l-inklinazzjoni tiegħek xi tkun?

ONOR. ANDY ELLUL (Segretarju Parlamentari għad-Djalogu Soċjali): Hawnhekk le, ma jistax...

ONOR. KAROL AQUILINA: Mela ma jistax! Erbat ijiem oħra se jkun ...

ONOR. ANDY ELLUL: Qed nitkellmu fuq governanza ...(Interruzzjonijiet) Ippermettili.

ONOR. KAROL AQUILINA: Qed nistaqsih: F’sitwazzjoni bħal dik, inti tkun favur li dan jinżamm sigriet jew tkun favur li jkun hemm trasparenza u dan ikun ippubblikat ħalli kulħadd ikun jista’ jifhem ... (Interruzzjonijiet)

ONOR. ANDY ELLUL: Ippermettili. Qed titkellmu fuq governanza, u qed titlob mis-sinjur risposta li tmur kompletament kontra l-issue tal-governanza. Kif tista’ titolbu l-opinjoni personali tiegħu? (Interruzzjonijiet) Ma tarax!

ONOR. KAROL AQUILINA: Mhux lilu rrid nistaqsi? Inti dispost li tagħmel din ir-rakkomandazzjoni li tippubblika dan ir-rapport bħala eżempju pożittiv ta’ trasparenza? Din mhijiex l-ewwel darba li staqsejna dan it-tip ta’ mistoqsijiet hawnhekk. Jien infakkarkom f’każ, naħseb l-iktar każ ta’ persuna li ġie hawn u kien onest ma’ dan il-kumitat, li kien very forthcoming, iċ-Chairman tal-Awtorità tal-Artijiet. L-Onor. Delia għamillu suġġeriment u staqsih jekk ikunx dispost li jagħmel ċerti affarijiet u ġustament Dr Vassallo, Chairman tal-Awtoritajiet tal-Artijiet, mhux talli qallu iva, qallu: Se nieħu ħsieb li żgur issir din il-ħaġa. Issa jien qed nagħtik l-okkażjoni biex inti tagħtina prova li inti tassew favur li jkun hemm ċerta trasparenza u kontabilità.

IS-SUR JESMOND GATT: Kif għedtlek, jien niddiskutih mal-Bord żgur. Il-veduta tiegħi tkun li xi elementi minnu jridu jiġu komunikati. Issa jekk hux kollha jew le, irrid nitkellem ukoll mat-tim legali tagħna, mal-Bord innifsu għaliex dak li inti tpoġġi fl-ambitu pubbliku trid tara l-effett tiegħu wkoll. Ma jindirizzax biss it-trasparenza, imma jista’ jaffettwa wkoll il-kunfidenza li għandhom in-nies fis-settur finanzjarju. Irridu nagħmluha b’rispett li nilħqu bilanċ. Jien nerġa’ ngħidlek li favur it-trasparenza, però trid tagħmilha bil-ħsieb li l-effett tagħha jkun li n-nies tinfurmahom u mhux li tinkwetahom.

ONOR. KAROL AQUILINA: Jiġifieri jekk saret xi ħaġa ħażina, u dik ix-xi ħaġa ħażina ...

IS-SUR JESMOND GATT: Ix-xi ħaġa ħażina ma għandhiex tiġix xi ħaġa oħra ħażina. Issa qed nitkellmu fuq ir-rapport ta’ Joe Cuschieri.

ONOR. KAROL AQUILINA: Iva, jekk ġrat xi ħaġa ħażina – u evidenti li ġrat xi ħaġa ħażina għax kieku dan ma rriżenjax u telaq ’l hemm - u minħabba fiha b’xi mod tista’ tidher kerha l-Awtorità jekk tiġi pubblikata, inti qed tgħid li...

IS-SUR JESMOND GATT: Le, mhux tidher kerha l-Awtorità għedtlek jien ...

ONOR. KAROL AQUILINA: ... jew tolqot il-fiduċja tan-nies ...

IS-SUR JESMOND GATT: Għedtlek li jekk l-effett fuq is-suq jista’ jkun negattiv.

ONOR. KAROL AQUILINA: L-Awtorità m’għandhiex suq.

IS-SUR JESMOND GATT: Mhux hekk? Mela.

ONOR. KAROL AQUILINA: L-Awtorità tirregola l-kumpaniji li qegħdin fis-suq.

IS-SUR JESMOND GATT: Xogħolna huwa li nħarsu lis-suq finanzjarju u l-konsumatur, il-primary objective tagħna hu l-financial stability.

ONOR. KAROL AQUILINA: Jiġifieri inti qed tgħidli li dan ir-rapport tant jista’ jkun gravi li jekk tippubblikah...

IS-SUR JESMOND GATT: Għadni ma nafx x’inhuwa. Każ ipotetiku. 

ONOR. KAROL AQUILINA: Imma tifhem li dan kien fuq vjaġġ li għamel barra minn Malta mħallas minn ħaddieħor.

IS-SUR JESMOND GATT: Sewwa.

ONOR. KAROL AQUILINA: Taf x’inhuwa l-każ.

IS-SUR JESMOND GATT: Le, ma qrajtx fuqu. Onestament qed ngħidlek
.
ONOR. KAROL AQUILINA: Ma tafx dwaru?

IS-SUR JESMOND GATT: Le.

ONOR. KAROL AQUILINA: Ma taf xejn dwaru?

IS-SUR JESMOND GATT: Ma qrajtx fuqu, le. 

ONOR. KAROL AQUILINA: Ma tafx għalfejn irriżenja l-Kap Eżekuttiv li kien hemm.

IS-SUR JESMOND GATT: Naf li dak iż-żmien kien hemm diffikultajiet, affarijiet marbutin ma’ mġiba li ma kenitx kif mistennija. Għedtlek li going forward dik l-imġiba rridu naraw kif nindirizzawha, imma mbagħad x’fih ir-rapport u x’kienu d-dettalji, jien daqsek naf. Ma nafhomx.

ONOR. KAROL AQUILINA: Appuntu għalhekk qed nistaqsik.

IS-SUR JESMOND GATT: Jien ma nistax ngħidlek jekk iniex se nippublikah kollu.

ONOR. KAROL AQUILINA: Imma inti qed tgħidli li qisek se tieħu deċiżjoni jekk tippublikahx jew le jekk...

IS-SUR JESMOND GATT: L-ewwel nett irrid nara jekk telax fil-Bord u x’kienet id-diskussjoni. Nassumi li tela’ fil-Bord għax wara kollox tkeċċa, jekk qed nfihem sewwa. 

ONOR. KAROL AQUILINA: Jien fhimt li tħalla jirriżenja, mhux tkeċċa.

IS-SUR JESMOND GATT: Ma nafx. Fhimtek tgħid hekk.

ONOR. KAROL AQUILINA: Jien fhimt li tħalla jirriżenja. 

IS-SUR JESMOND GATT: M’għandix il-minuti tal-Bord biex nara x’ġara.

ONOR. KAROL AQUILINA: Jiġifieri l-argument tiegħek huwa: Jien niddeċiedi ...

IS-SUR JESMOND GATT: Mhux jien niddeċiedi. Kull darba se nibqgħu ngħiduha.

ONOR. KAROL AQUILINA: Imma lilek għandi quddiemi.

IS-SUR JESMOND GATT: Jien xejn ma jien se niddeċiedi. Jien se mmur quddiem il-Bord u l-bord irid jara jekk il-pubblikazzjoni ta’ dan ir-rapport fl-intier tiegħu hijiex se twassal li jkun hemm konsegwenzi beyond il-fatt li aħna qegħdin inkunu trasparenti ...

ONOR. KAROL AQUILINA: Naqblu li inti għandek opinjoni? Ikollok opinjoni.

IS-SUR JESMOND GATT: L-opinjoni tiegħi mhijiex importanti f’dan ir-rigward. Jien qed nippresiedi Bord u l-opinjoni tkun tal-Bord. Jekk dan il-Kumitat jixtieqni mmur fuq kumitat u nippresedih bl-opinjonijiet tiegħi naħseb li għandna diffikultà.

ONOR. KAROL AQUILINA: M’għedtlekx hekk jien. Li qed ngħidlek huwa li inti tippresiedi l-Bord, imma ...

IS-SUR JESMOND GATT: Jien se jkolli opinjoni u niddiskutiha magħhom u mill-Bord se toħroġ opinjoni waħda.

ONOR. KAROL AQUILINA: Eżatt. Jista’ jkun li ma jaqblux miegħek il-Bord u ma tgħaddix tiegħek.

IS-SUR JESMOND GATT: Jista’ jkun. Ġeneralment fejn ippresedejt bordijiet jien mhux hekk ħdimt. Dejjem inħalli d-diskussjoni ssir, nipprova nasal għal opinjoni komuni, ġieli ma naqblux u rridu nieħdu vot, imma ġeneralment fil-bordijiet fejn ippresedejt jien wasalt għal consensus position. Ħafna drabi naħseb li hekk jiġri f’kumitati normali. 

ONOR. KAROL AQUILINA: Hekk hu. Anke l-Parlament hekk ...

IS-SUR JESMOND GATT: Jekk naslu għal consensus position li nippubblikawh, nippublikawh. 

ONOR. KAROL AQUILINA: Nixtieqek tiċċarali ftit xi ħaġa. Aktar kmieni inti għedt li trid tikkunsidra x’effett se jkollu fuq il-fiduċja tan-nies fl-istituzzjoni.

IS-SUR JESMOND GATT: Waħda mill-konsiderazzjonijiet li jieħu l-Bord hija li jrid jara l-effett ta’ dak ir-rapport  ...

ONOR. KAROL AQUILINA: Imma tifhem ukoll li n-nies għandhom dritt ikunu jafu l-verità, hi x’inhija l-verità, kerha kemm hija kerha l-verità. Għandhom dritt ikunu jafu l-verità. Meta jkun hemm sentenzi tal-qrati, l-imħallef ma joqgħodx jgħid: Ara din ma nitkibiex għax tista’ tixxokkja lin-nies. In-nies għandhom dritt ikunu jafu r-raġunijiet għalfejn ġraw ċerti affarijiet. (Interruzzjonijiet) Allura m’hemmx ħabi.

IS-SUR JESMOND GATT: F’dak ir-rigward xorta trid tiġi f’kuntest li jagħmel sens għas-suq. Mhux qed ngħidu li ma tgħidx il-verità. Assolutament mhux il-każ, imma trid tagħmilha b’mod li ma tipperikolax l-objectives li qegħdin hemmhekk, li poġġa l-Parlament fuqna. Nerġa’ ngħidlek: Jekk ikun hemm misbehaviour, għandek raġun, il-pubbliku għandu bżonn li jifhem x’qed jiġri, però kif għedtlek irid jiġi diskuss fil-Bord u nwasslu dik l-informazzjoni. Kien hemm numru ta’ affarijiet li jien rajt through l-interactions tiegħi fil-Eurosystem li ma ħassejniex bħala Eurosystem fuq livell Ewropew li huma xierqa li ngħadduhom lill-pubbliku għax ma jinftehmux ...

ONOR. KAROL AQUILINA: Hawnhekk qed nitkellmu dwar wieħed mill-ogħla uffiċjali tal-Awtorità, allura naħseb li hija ta’ interess pubbliku maġġuri. Taqbel miegħi li meta ħarġet kien hawn...?

IS-SUR JESMOND GATT: Il-konsegwenza tagħha ġiet riżolta, jew le?

ONOR. ANDY ELLUL: Onor. Aquilina, staqsejthielu għaxar darbiet. Ma nistax nifhem kif ... (Interruzzjonijiet)

IS-SUR JESMOND GATT: U rrispondejtu għaxar darbiet l-istess għax hekk nemmen.

ONOR. KAROL AQUILINA: Qed inkun ġentilissimu!

ONOR. ANDY ELLUL: Però meta qed titkellmu fuq Bord tal-MFSA ...

ONOR. KAROL AQUILINA: Le, le, fuqu qed nitkellem.

ONOR. ANDY ELLUL: Qed titolbu l-opinjoni ...

ONOR. KAROL AQUILINA: Tiegħu, mhux tal-Bord.

ONOR. ANDY ELLUL: Fil-verità l-opinjoni tiegħu, meta qed nieħdu l-kumplessità tal-Bord, li tirrenja l-maġġoranza, jittieħed vot u nimxu demokratikament, l-opinjoni tiegħu...

ONOR. KAROL AQUILINA: Fuqu qed nistaqsi u mhux fuq il-bord. X’se jirrakkomanda hu lill-Bord?

ONOR. ANDY ELLUL: X’jagħmel imbagħad? Se jimponi l-opinjoni tiegħu? 
ONOR. KAROL AQUILINA: Naħseb li fil-kariga li jmiss niddiskutu wara dan, għandek eżempju ta’ persuna li kien chairman ta’ bord, li huwa jaħsibha mod, bid-dikjarar, jgħidha, jivvota dan u l-bord imur kontrih. Imma jgħid x’jaħseb u jirrakkomanda: jien qed nirrakkomanda li tivvutaw hekk għax naħseb hekk, hekk u hekk. 

ONOR. ANDY ELLUL: Is-sinjur, li huwa sprovvist minn ċertu informazzjoni ...

ONOR. KAROL AQUILINA: Għandu l-istess informazzjoni li għandi jien. (Interruzzjonijiet) 

ONOR. ANDY ELLUL: Qed jgħidlek... Anzi qed ikun kawt...

IS-SUR JESMOND GATT: Meta naqra r-rapport inkun nista’ nwieġbek aħjar.

ONOR. KAROL AQUILINA: Imma mbagħad ma nkunx nista’ nistaqsik. Illum qiegħed quddiemi. Ma terġax tiġi hawn.

ONOR. ANDY ELLUL: Naħseb qed juri atteġġjament kawt li jitlob siġġu ta’ tmexxija. Qed nieħu gost nisimgħu jgħid li jrid jara l-legal opinion ta’ x’se tkun il-konsegwenza, jara kif jaħsbuha l-board members l-oħra, jiġifieri ...   

ONOR. KAROL AQUILINA: L-aħħar żewġ mistoqsijiet tiegħi. Riċentement - naħseb taf iktar minni dwarha - kellek ir-riżenja ta’ persuna mill-MFSA li ħareġ li dan għandu arranġament li jibqa’ jitħallas eluf fix-xahar bħala paga għal suppost handover li milli jidher din m’hija handover xejn imma sempliċement hemm kuntratt li b’xi mod jew ieħor l-MFSA daħlet fih. Jien m’iniex se ngħidlek jekk għandekx twaqqaf il-pagament jew le, però jista’ jkollna assigurazzjoni ...

IS-SUR JESMOND GATT: Jien nista’ nagħtik opinjoni x’ngħidlu lill-Bord. Jien ma naqbilx magħhom dawn, fejn jidħlu ħlasijiet u kuntratti li jibqgħu attivi wara li jitilqu n-nies. Lanqas ma naqbel mal-early retirement schemes. Dik l-opinjoni tiegħi skjetta, però ntużaw f’ħafna sitwazzjonijiet għaliex ikun hemm problemi fl-istituzzjoni tal-organizzazzjoni u ma jkunux jistgħu jiffunzjonaw. Not withstanding il-prinċipju tiegħi, u ma nixtieqx li jiġri, nifhem li fil-management tiġi f’ċerti sitwazzjonijiet fejn trid issib mod raġunevoli kif you break a relationship. Issa jekk inkunu dħalna f’kuntratt imbagħad mhux easy li toħroġ minnu u tikser il-kuntratt.

ONOR. KAROL AQUILINA: Jiġifieri inti qed tgħidli li ma tagħmilhomx dawn.

IS-SUR JESMOND GATT: Jien ma nixtieqx nidħol f’kuntratti ta’ dak it-tip.

ONOR. KAROL AQUILINA: Jiġifieri inti qed tgħidilna li se tieħu ħsieb li dawn it-tip ta’ arranġamenti li jitfgħu dan il-piż inġust fuq l-MFSA ma jsirux.

IS-SUR JESMOND GATT:  Jien l-opinjoni tiegħi fil-bord se tkun dik. Qed ngħidlek eżatt fejn qiegħed. Ma naqbilx magħhom.

ONOR. KAROL AQUILINA: L-aħħar mistoqsija li nistaqsiha lil kulħadd u diġà staqsejthielek darba oħra din. Hemm xi ħaġa li b’xi mod tista’ timbarazza lilek, lill-Ministru li qiegħed jaħtrek, lill-Prim Ministru, lil dan il-Kumitat, xi ħaġa li b’xi mod tista’ mqar remotament iġġibek fl-inkwiet u fl-għali u tgħalli lil kulħadd miegħek, l-awtorità miegħek? Jekk hemm, issa huwa ċ-ċans li wieħed jitkellem u jara x’inhi.

IS-SUR JESMOND GATT: Ma nafx kif se nwieġbek b’mod enfatiku fil-fatt, għax weġibtek l-aħħar darba l-istess. Mhemm xejn. Li nista’ ngħidlek li jien qatt ma kont direttur f’kumpaniji privati jew kien hemm behaviours li b’xi mod ... Kondotta tajtkom. Imma lanqas beyond it, ilni ma naqla’ ċitazzjoni minn mindu kont tifel. Mill-inqas li nista’ nikser liġijiet.

IĊ-CHAIRPERSON: Naraw hawnx iktar mistoqsijiet? L-Onor. Adrian Delia.

ONOR. ADRIAN DELIA: Grazzi, Sur Gatt tat-tweġibiet li tajt issa partikolarment l-aħħar waħda fejn weġibt b’mod skjett. Hekk għandu jkun, taqbel jew ma taqbilx. Grazzi wkoll tat-tweġibiet li tajt bil-miktub li kienu comprehensive immens. Tfixkilt ħarira żgħira f’dak li weġibt fil-bidu, ma fhimtekx ċar, meta l-kollega staqsiek dwar l-involviment tiegħek fl-MGI u jekk fhimtek sew – u jekk le ikkoreġini - għedt li din ma taqax taħt l-MFSA imma taqa’ taħt l-MBR. Fhimt sew jien jew le?

IS-SUR JESMOND GATT: Hija kumpanija normali li bħall-45,000 kumpanija l-oħra qegħdin fl-MBR.

ONOR. ADRIAN DELIA: L-MBR, jekk nifhem sew, huwa fejn jiġu reġistrati u allura mhijiex kwestjoni ta’ awtorità, lil min tirregola u lil min le. Mela qegħdin naqblu taħt liema entità hija reġistrata bħala kumpanija, imma meta qed nitkellmu fuq l-MGI being an investment company b’ebda mod m’hemm issues li din taqa’ taħt l-MFSA? Qed nistaqsi biex niċċaraw l-affarijiet.

IS-SUR JESMOND GATT: M’għandna bżonn tal-ebda liċenzja u waħda mill-affarijiet li staqsejt lill-legals tal-FIAU qabel mort hemmhekk - allura kont għadni chairman tal-FIAU - kienet jekk humiex subject persons għax f’dik il-lenti kont nirriżenja mill-ewwel mill-Bord. Iżda l-legals tal-FIAU ikkonfermawli li lanqas dik mhija problema u allura stajt nagħmel xahar ieħor ...

ONOR. ADRIAN DELIA: Allura l-argument tiegħek li issa qed nifhem sew hu li, kieku l-MGI kienet a licensed operator li taqa’ taħt l-MFSA kien ikun hemm kunflitt ta’ interess skjett, f’dan il-każ m’hemmx. Hekk qed tgħid. Mela ftehemna. 

Riċentement kien hemm kwestjoni fejn instabu bank jew tnejn li they fell foul tar-regolamentazzjoni f’dak li għandu x’jaqsam anke l-FIAU fejn kont preżenti inti. Mhux se nistaqsik fuq il-każ partikolari għax ovvjament naf li x-xogħol tal-FIAU huwa strettament kunfidenzjali u protett bil-liġi, bil-maqlub ta’ meta nitkellmu fuq awtortià. Però jien nixtieq l-opinjoni tiegħek dwar - għax il-banek jaqgħu taħt l-MFSA, naqblu? - il-pożizzjoni ta’ banek li huma nfushom jirregolaw l-attività tal-klijenti tagħhom u allura l-komportament tal-attivitajiet fil-kontijiet bankarji, eċċ., u fil-maġġoranza tal-każi fl-aħħar snin kienu pjuttost stretti, ħafna drabi anke jeċċedu dak li titlob il-liġi fid-dixxiplina fiskali tal-klijentela tagħhom, imbagħad meta fl-aħħar xhur naqsu l-banek infushom - u qed insemmi żewġ istanzi li mhux se noqgħod insemmi l-ismijiet tal-banek – u ingħataw multi sostanzjali, l-attitudni tal-bank kienet: Iva, fil-fatt aħna rajna dak li kien hemm skorrett, issa ġie regolarizzat u allura business as usual, inħallsu l-multa u nibqgħu għaddejjin. 

Issa l-bank qed iħallas din il-multa mid-dħul u l-qligħ tax-shareholders li ħafna drabi jkunu listed; shareholders żgħar li jinvestu dawk il-ftit flus li jkollhom u li, lil hinn minn jekk hux se jikkrolla, ifalli jew ikollu problemi finanzjarji, kemm jaqla’ u ma jaqlax il-bank tagħmlilhom differenza fil-qligħ tagħhom. From a watchdog perspective taħseb li hemm biżżejjed kontroll fuq il-banek li jagħti s-serħan tal-moħħ lix-shareholders iż-żgħar li għandhom l-azzjoniżmu tagħhom - ħafna drabi jkun hemm anzjani li jkunu qed jistennew dak in-naqra cheque ta’ dividends - li mbagħad ikun qed jitnaqqar għall-attività skoretta li naħseb ftit hemm min qed iġorr il-konsegwenzi tagħha?   

IS-SUR JESMOND GATT: Fil-fatt f’waħda mit-tweġibiet għedt li dawk l-episodji għandhom iwasslu biex fl-MFSA nagħmlu post mortem ta’ dawk l-inċidenti biex nifhmu x’mar ħażin f’dak li qed nippruvaw nagħmlu. Diġà huwa defeat għall-MFSA li naslu sal-punt li jkollna l-inċidenti, għax suppost inkunu qbadniehom qabel. Jien għandi s-suspetti tiegħi fejn stajna għamilna l-affarijiet aħjar però nerġa’ ngħid li rrid nitkellem mal-eżekuttiv u mal-Bord biex naraw kif dawn il-proċessi nsaħħuhom. 

Fl-opinjoni tiegħi l-element ta’ shareholding ġie neglected xi ftit. Qed inħarsu ħafna iktar fejn tidħol il-protezzjoni tad-depożitant għaliex hemm numru ta’ liġijiet mill-Unoni Ewropea li jitkellmu fuq id-depożitant u kif inserrħulu rasu biex nipproteġuh bil-funds, però s-sitwazzjoni fejn jidħlu l-liġijiet, anke Ewropej, fejn jidħlu x-shareholders huma iktar imwiegħra. Illum, bil-mod kif qassamna l-capital requirements lill-banek, hija ċara li rridu biżżejjed kapital biex jekk ikun hemm problema dak il-kapital jiġi wżat biex jinġabar il-bank. Taf ukoll x’ġara fl-2008 meta ma kienx hemm biżżejjed kapital u xorta użajna l-fondi pubbliċi, u allura in any case, ix-shareholders batew ukoll.

ONOR. ADRIAN DELIA: Qisu hemm premessa li d-depożitant, the saver irid jiġi protett b’mod assolut għax qisu dak id-depożitu biss għandu, imma m’hemmx dik il-protezzjoni għal min flok jinvesti fi flus jinvesti f’ishma, fejn suppost qed nikkreaw kultura, jekk irridu nkunu a financial hub, li anke l-Maltin u l-Għawdxin jinvestu fl-ishma. Għax meta jsir l-iżball tal-bank, issa hux nuqqas tal-MFSA li ma ratx qabel, jew hux nuqqas tal-bank innifsu, ir-repurkussjoni tkun li titħallas multa, iħallas għaliha x-shareholder u x-shareholder m’għandu x’jaħti xejn. Imbagħad min kien responsabbli 99.9% jibqa’ fil-pożizzjoni li kien. 

Temmen li hemm bżonn li jkun hemm more rigid enforcement, mhux biss minn qabel biex tħares kif għedt inti, imma biex ikun qed ibati l-konsegwenzi min fil-fatt ġab dik il-konsegwenza? Mhux jaqlagħha x-shareholder!

IS-SUR JESMOND GATT: Jien qed nifhmek x’qed tgħid u rridu niftehmu sewwa li l-pożizzjoni tax-shareholders bil-liġi hija differenti minn tad-depożitanti u hija ċara li huma għandhom il-potenzjal li jieħdu return sostanzjali u allura jridu wkoll jiffaċċjaw ir-riskju li l-kumpanija ma tkunx qed tagħmel l-għażliet it-tajba. U huma jridu jerfgħuha.

ONOR. ADRIAN DELIA: Imma ftit għandhom kontroll, u hemmhekk tidħol l-MFSA.

IS-SUR JESMOND GATT: Issa, għażliet mhumiex tajbin jistgħu jfissru wkoll għażliet ta’ business. Dawk jistgħu jiġru u kellna minn dawk ukoll.  

ONOR. ADRIAN DELIA: Mhux qed nitkellem fuq hekk. Ejja naqblu, ai fini ta’ din id-domanda, li dawk ma nitkellmux dwarhom. Qed nitkellem fuq fejn il-bank ikun kiser ir-regolamentazzjoni u weħel multa li mbagħad effettivament irid iħallasha.

IS-SUR JESMOND GATT: Fejn tidħol governanza, waħda mill-affarijiet li jien semmejt ukoll - u rajtha wkoll fl-istrateġija tal-MFSA - hi li rridu nifhmu kif se nsaħħu l-governanza within dawn l-istituzzjonijiet. Aħna ma nistgħux immorru fuq id-direttur ta’ istituzzjoni privata u ngħidulu li se niddeċiedu aħna kif se tiġi tackled il-misbehaviour tas-CEO tagħha. Aħna qegħdin inpoġġu fuqhom standards ta’ governanza u nippretendu li huma jittekiljawha. Issa r-rimedju tagħna għaliha dik hi li nibdew naħsbu kif se nwaħħlu multi li tiġi għall-punt li qed issemmi inti, li hija kontroproduttiva mill-punto di vista tax-shareholder, imma l-liġi ma tagħtiniex il-fakultà li ngħollu l-enforcement bis-sanctions jew li nirtiraw il-liċenzja, li mbagħad hija l-agħar ħaġa li nistgħu nagħmlu lix-sharholder.  

ONOR. ADRIAN DELIA: Dan huwa settur delikat u nifhem. Jekk inti tkun fdat f’din il-pożizzjoni tikkontempla li tibda dik it-tip ta’ diskussjoni at Board of Governors level biex tesploraw pariri legali, diskussjoni max-sharholders, ma’ stakeholders u mal-Gvern? Barra minn Malta hemm ġurisdizzjonijiet fejn CEO – ħalli nsemmu CEO - bl-opzjonijiet ta’ ishma li jkollu u jekk ikun sejjer tajjeb dan anke s-salarju u rimunerazzjoni tiegħu tisplodi – imma mhux qed immur hemm – jekk kumpanija tmur ħażin - u again se nipprova nikkonċentra mhux fuq l-għażliet kummerċjali imma l-għażliet il-ħżiena ta’ ksur ta’ regolamenti - il-konsegwenza jkun batieha s-CEO u jkun batieha sew hu. 

Qed insemmi s-CEO biex inkunu semmejnieh. Jiġifieri jekk il-liġi ma tipprovdix biżżejjed illum, are you favourable li jkun hemm dik it-tip ta’ diskussjoni u tixprunaha inti, by virtue of this new position, biex tingħata iktar saħħa lill-azzjonisti partikolarment dawk żgħar? M’aħniex qed nitkellmu fuq professional investors, qed nitkellmu fuq l-azzjonisti ż-żgħar li s-savings tagħhom, flok għażlu li jagħmluhom ġo kont fejn ma jaqilgħux imgħax għażlu li jitfgħuhom ġo shareholding. Ħafna drabi jirraġunaw li bank l-iktar sigur u allura jinvestu hemm. Meta mbagħad ikun hemm it-tbażwir ibati x-shareholder.

IS-SUR JESMOND GATT: Ħalli nfakkrek li llum ix-shareholders diġà għandhom poter għax fil-fatt they can curtail is-salarji tad-diretturi u tas-senior people. Fil-fatt fil-presentation tiegħi niżżilt li hemm bżonn li nitkellmu iktar mal-konsumaturi, li huma dawn in-nies li għandhom 2000 share ta’ dak il-bank jew tal-ieħor. Inti għal dawk qed tirreferi għax dawk li għandhom b’€1miljun shares l-oħrajn jafu x’għandhom jagħmlu.

ONOR. ADRIAN DELIA: Jien qed nipprova nara xi protezzjoni iżjed nistgħu nagħtu lill-investitur iż-żgħir.

IS-SUR JESMOND GATT: Nedukawhom biżżejjed dwar il-poteri li għandhom bħala shareholders ukoll għax il-liġi diġà tkopri x’għandu jiġri meta x-shareholders ma jkunux kuntenti bid-diretturi. Il-liġi ma tikkontemplax li x-shareholders jindaħlu fl-operat tal-kumpanija, hemmhekk taqta’ linja u tgħid le, imma jistgħu jagħmlu mozzjoni to curtail u jagħtu tbezbiża tajba f’salarji, bonuses, performance bonuses li jkun hemm. Imma nifhem li qatt ma saret, u għalhekk niżżilt dak li niżżilt fil-paper li bgħatt, li x-shareholders hawn Malta forsi m’għandhomx din il-kultura għax is-suq mhuwiex daqshekk antik. Ilu 20 sena li żvilppajna dan is-suq, però x-shareholders ma jifhmux x’poteri għandhom fil-fatt fil-general meeting. They are not aware u anke f’liġijiet oħrajn jiġifieri.

ONOR.ADRIAN DELIA: Jew ma jifhmux biżżejjed u għalhekk il-liġi suppost tagħtihom protezzjoni iktar jew inkella m’għandhomx is-saħħiet li jinġemgħu f’dawk li huma class actions li jkunu kapaċi jieħdu anke pożizzjonijiet.

IS-SUR JESMOND GATT: Dwar jekk iniex lest li nagħmel xi ħaġa mal-Bord, bla dubju li iva, nixtieq li x-shareholders jifhmu iktar x’inhuma d-drittijiet tagħhom u rridu naraw kif se nedukaw. Fil-paper tiegħi niżżilt li rridu niftħu l-kollokju mal-konsumaturi li ġeneralment għal numru ta’ sitwazzjonijiet fejn ikollhom diffikultà jifhmu l-prodotti, jifhmu t-teknoloġija, jifhmu l-abilitajiet li tagħtihom il-liġi biex jieħdu azzjoni huma stess. Allura fil-verità ħafna drabi they are the worst off.  Naħseb li weġibtek.

ONOR. ADRIAN DELIA: Grazzi. F’dak li għandu x’jaqsam il-fondi ta’ kumpens li minn żmien għal żmien irid ikun hemm biex ikopru anke tipi ta’ investimenti li jkunu qed isiru, li wħud minnhom huma capped sa ċertu ammont li jara lil min kellu ċertu ammont ta’ flus, pereżempju €20,000, prattikament jieħu l-ammont kollu, min għandu ammonti ikbar jispiċċa jieħu sa 80%, min għandu ammonti akbar jispiċċa jieħu dawk l-ammonti biss, u allura skoperti immens minħabba anke kif taħdem is-sistema ta’ kif imbagħad jiġi rimpjazzat il-compensation fund anke min-naħa tal-awtoritajiet. 

Ma nafx jekk qattx esplorajt kif taħdem din is-sistema. Il-mistoqsija tiegħi hija jekk int għandekx ħsibijiet dwar kif nagħtu iktar protezzjoni lill-investituri għax fl-opinjoni tagħna s-settur li jikkomprendi s-servizzi finanzjarji mhux biss għandu bżonn investituri professjonali jew investituri f’dak li għandu x’jaqsam il-kummerċ imma wkoll parteċipazzjoni ikbar f’dak li huwa suq ġenerali.

IS-SUR JESMOND GATT: Din jista’ jkun li ndum biex inwieġbek għaliha għax ilni naħseb fuqha mhux ħażin u għamilt xi xogħol dwarha meta kont il-Bank Ċentrali wkoll. L-ewwel infakkrek li l-compensation scheme tkopri depożiti mal-banek, ma tkoprix depożiti ma’ dak li qed insejħu l-fintechs u financial institutions. Allura hemmhekk diġà hemm element li jien m’iniex kuntent bih għaliex lil dawn l-entitajiet għednielhom isibu bank li huwa rated u jħallu l-assets tagħhom, l-cash...
ONOR. ADRIAN DELIA: Qisu custodian bank.

IS-SUR JESMOND GATT: Qisu custodian bank jiġi imma fil-liġi pprovdejna wkoll dak li sejjaħnielu ring-fencing, jiġifieri biex nagħlqu minħabba insolvency, nagħlquhom ġo pakkett ma’ bank ieħor, u jaslu minn hemm il-flus. Però l-financial institutions illum qegħdin jaħdmu ħafna cross-border u allura jista’ jagħti l-każ li xi ċittadini Maltin li fetħu kontijiet ma’ financial institutions barranin isibu diffikultà biex jaslu li jieħdu l-flus tagħhom in a timely manner. Jien inkwetat ukoll għaliex ġeneralment jista’ jkun hemm delays u għal ċittadin li m’għandux ħafna riżorsi d-delays huma materjali.

ONOR. ADRIAN DELIA: U jistgħu jkunu fatali.

IS-SUR JESMOND GATT: Id-delay huwa l-kastig għax jekk tagħmel tliet xhur jew sitt xhur tistenna tista’ tkun ta’ konsegwenza mhux raġunevoli. Minn dak l-aspett diġà qed nara li probabbilment going forward irridu nsibu mod kif insolvuha fuq livell Ewropew għax issa tinqala’ din id-diffikultà li bil-liġijiet li għaddejna biex il-market jinfetaħ m’għadniex ċerti li ċ-ċittadini Maltin qed jinqdew mingħand banek Maltin. Dik iċ-ċertezza spiċċat. Nista’ ngħidilkom li numru kbir ta’ nies  għandhom kont ma’ entità waħda li mhijiex Maltija. Illum l-ikbar numru ta’ nies li għandhom kontijiet ma’ entità qed jibbankjaw ma’ istituzzjoni li mhijiex qiegħda f’Malta allura nsibu d-diffikultà biex naraw li dawn il-miżuri jaħdmu u jkunu tempestivi. Mhux jaħdmu biss għax overtime jaħdmu imma meta jibda dieħel l-element ta’ cross-border xahar mhuwiex ġimgħa.

Fejn tidħol il-compensation nifhem ukoll li rridu noħolqu limit. Kelli diskussjonijiet fit-tul għax kont ftaħt il-kontijiet lill-MFSA mas-Central Bank biex hemmhekk jagħmlu d-deposits tal-assets li jistgħu jintużaw f’dan il-każ. Kellna żewġ ċirkostanzi fejn għenthom jagħmlu d-disbursement u kellna d-diffikultajiet biex nagħmluh ukoll għax xi kultant in-nies tiktbilhom u lanqas iweġbuk lura. Hemm dak l-element operattiv ukoll. Però hemm limit ta’ kemm nistgħu nitolbu riżorsi lill-banek l-oħra biex jagħmlu tajjeb għall-fatt li se jfalli bank. Dawk fil-maġġor parti tagħhom huma riżorsi reqdin u in any case jispiċċaw b’konsegwenza fuq id-depożitanti tal-bank li qed jagħmel il-contribution fil-fund għax dawk mhumiex produttivi u allura jagħtu return inqas.  Din irridu nsibu bilanċ fiha. 

Però qed nifhem ukoll li fl-aħħar ħamsa jew sitt snin daħal ukoll compensation mechanism Ewropew li neħħa l-arbitraġġ li kien hemm bejn il-pajjiżi. Kulħadd kien jipprova jidher ħelu iktar minn ieħor billi jgħaddi ċerti liġijiet. Issa dik qtajnieha wkoll u almenu ċ-ċittadini Ewropej għandhom l-istess drittijiet.

ONOR. ADRIAN DELIA: Mistoqsija oħra dwar it-tempistika meta jkun hemm issues dwar istituzzjonijiet finanzjarji li jmorru storti. Se nsemmilek każ wieħed ta’ Satabank li, lil hinn minn dawk li kienu involuti fi skorrettezzi, għax min ikun involut fi skorettezzi jħallas ta’ għemilu, f’dan il-każ inqabdu numru ta’ depożitanti li kellhom kontijiet leġittimi. Jien mgħarraf li effettivament il-fondi ġew protetti billi ġew blocked u depożitati mas-Central Bank imbagħad inħoloq dak li jissejjaħ residual balance fund li suppost kien qed jara kif u meta se jiġu allokati l-flejjes tal-klijenti stess. Il-kollega qed jinfurmani li ġie pubblikat ilbieraħ, imma hawn qed nitkellmu fuq proċess li dam snin ta’ bniedem mhux li kien hemm investigazzjoni fuqu, mhux li l-kontijiet tiegħu kienu fost dawk investigati, imma sempliċement inqabad fl-investigazzjoni u allura ġie ffrizat kollox u għaddew snin sakemm ġew rilaxxati ammont sostanzjali ta’ flus. Dan hu dewmien li jaf ikun fatali għad-depożitanti jew għan-negozju li kellu dawk il-flus. M’iniex qed nistaqsik mistoqsija diretta jekk inti kopert bil-konfidenzjalità però hemm xi xaqq dawl li d-direzzjoni ġdida fl-MFSA tgħin mhux biex l-affarijiet isiru iktar mgħaġġlin - għax dik il-kelma taf tfisser li jsiru ta’ kafkaf - imma li jsiru sew, li jkun hemm biżżejjed riżorsi, fondi u tempestività biex jiġu riżolti każijiet bħal dawn?

IS-SUR JESMOND GATT: Dan il-każ ħbatt miegħu minn kullimkien kemm min-naħa tal-FIAU u tajt ħafna servizzi mill-Bank Ċentrali. Il-preokkupazzjoni li kellna l-ħin kollu kien id-dewmien għaliex l-għażla li għandha l-awtorità meta jkun hemm inċident ta’ dan it-tip, meta titlef il-fiduċja fin-nies li qed imexxu l-azjenda, hi li taħtar lil xi ħaddieħor biex hu jieħu over. Imma dan irid jitħallas u ġeneralment ikunu servizzi speċjalizzati. L-isfida li rajna dejjem hi kif se nħallu li din l-istituzzjoni tkun solvent billi nħaffu l-proċess biex inkunu nistgħu nibdew inħallsu. Jekk ikollna suspett f’ċirkostanza bħal din li l-assets tal-istituzzjoni ma jlaħħqux mal-liabilities ikollna nwaqqfu u dan huwa periklu kbir. Fil-fatt anke l-liġi li għaddejna fejn tidħol ir-resolution ma tkoprix is-sitwazzjoni fejn l-assets ma jlaħħqux mal-liabilities. 

Hawn tidħol f’sitwazzjoni antipatika għaliex inti trid b’xi mod tiġbor l-assets kollha u mbagħad taqsam pro-rata, u l-pro-rata ma tistax tiddeċidiha fl-ewwel xahar, imma tiddeċidiha fl-aħħar xahar. F’dak il-każ irnexxielna li noqogħdu attenti biżżejjed bħala awtoritajiet - u l-awtoritajiet għamlu effort kbir, u niftakar li konna qed naħdmu kważi 24 siegħa - biex inkunu ċerti li nistgħu nibdew inħallsu immedjatament. Difatti dak l-episodju kien wieħed mis-success stories għax bdejna nħallsu xahrejn wara li s-Satabank kien waqa’ f’dan l-istat. Infakkrek li f’ċirkostanzi oħra kienu damu snin biex jibdew jitħallsu u ħafna drabi ma waslux iħallsu l-ammont sħiħ.

ONOR. ADRIAN DELIA: Però baqa’ mbagħad depożitanti, mhux the suspect transactions or the suspect balances, li m’hemm ebda investigazzjoni u xorta ma ġewx sbrigati mal-ewwel batch minħabba li l-ammont kien sostanzjali, u d-dewmien qed ikun detrimentali jekk mhux fatali għalihom.

IS-SUR JESMOND GATT: Waħda mid-diffikultajiet li għandna anke bil-liġijiet tal-FIAU hija li nistgħu nimblokkjaw flus u nissekwestraw flus fuq bażi ta’ suspett, imma mbagħad ma jkollniex biżżejjed evidenza li nkomplu beyond dan is-suspett. Allura dejjem tiġi din l-isfida li għandek suspett imma ma tistax tkompli. Fil-fatt jien kelli dilemma fuqha u ddiskutejna ħafna anke mal-Attorney General għaliex il-liġi tas-sekwestri hawn Malta tippermetti numru ta’ xhur, u jekk inkunu żbaljati qed inċaħħdu persuni minn dak li hu tagħhom. 

ONOR. ADRIAN DELIA: Dak li suppost jintuża bħala kawtela qed jispiċċa jkun ...

IS-SUR JESMOND GATT: Abbuż. Allura trid tapplika judgement. Jien inħobb nara l-football u għalkemm jgħidu li r-referees kollha onesti imma ġieli ma naqbilx miegħu jien u l-judgement tiegħu ma jkunx tiegħi.

ONOR. ADRIAN DELIA: Bit-tweġiba tiegħek qed turini li you are very sensitive to this kind of scenario and you know what we are talking about. That for me is ...

IS-SUR JESMOND GATT: Fil-fatt konna għamilna risk assessment tal-ammonti li hemm maqbudin fil-bank u fir-risk assessment daħħalna t-thinking li low value amounts jistgħu jkun prezzjużi iktar għall-persuni li iddepożitawhom għaliex għandhom ammonti żgħar, imma fl-istess ħin they carry a lot less risk than a high value amount. Allura 100,000 għandu riskju ta’ money laundering ħafna iktar minn 1,000, so we can treat that in a more expeditious way. Fl-istess ħin għal min għandu €1,000 - jidhirli  li kien hemm ħafna ħaddiema li kellhom €1,000 – u għalih l-€1,000 huwa ħafna iktar prezzjuż mill-€100,000 tal-ieħor, allura ridna kemm jista’ jkun nimxu b’dik is-sistema.

ONOR. ADRIAN DELIA: Grazzi.

IĊ-CHAIRPERSON: Jekk m’hawnx iktar mistoqsijiet, nitolbok biex, jekk jogħġbok, tirtira mill-Kamra sakemm il-kumitat jiddiskuti n-nomina tiegħek.

Is-Sur Jesmond Gatt irtira mill-kamra tal-Kumitat.

Fil-5.49 p.m. il-laqgħa ġiet sospiża sabiex il-membri jkomplu jiddiskutu bejniethom in camera u rriżumiet fis-5.55 p.m. 

IĊ-CHAIRPERSON: Il-laqgħa se tirriżumi. Se npoġġi l-mistoqsija fuq in-nomina tas-Sur Jesmond Gatt għall-kariga ta’ Chairman tal-Bord tal-Gvernaturi tal-Awtorità Maltija għas-Servizzi Finanzjarji (MFSA). Dawk favur? (Onor. Membri: Aye) Dawk kontra? Agreed. In-nomina ġiet approvata unanimament.

Nistieden lis-Sur Jesmond Gatt jidħol lura fil-kamra tal-Kumitat. 

Is-Sur Jesmond Gatt daħal lura fil-kamra tal-Kumitat.

IĊ-CHAIRPERSON: Sur Jesmond Gatt, dan il-Kumtiat iddeċieda li jagħti l-parir favur il-proposta tal-ħatra tiegħek bħala Chairperson tal-Bord tal-Gvernaturi tal-Awtorità għas-Servizzi Finanzjarji ta’ Malta (MFSA). Għaldaqstant, se niktbu lill-Ministru għall-Finanzi u x-Xogħol f’dan is-sens. Nirringrazzjawk u awguri għal ħafna xogħol. 

Fil-5.57 p.m. is-Sur Jesmond Gatt ħareġ mill-Kamra tal-Kumitat.

SMIGĦ FIR-RIGWARD TAN-NOMINA TAL-PERIT VINCENT CASSAR GĦALL-ĦATRA TA’ CHAIRMAN TAL-BORD TAL-AWTORITÀ TAL-AMBJENT U R-RIŻORSI (ERA)

IĊ-CHAIRPERSON: Inkomplu din il-laqgħa u issa għandna quddiemna n-nomina tal-Perit Vince Cassar għall-ħatra ta’ Chairperson tal-Awtorità tal-Ambjent u r-Riżorsi. Insejħu lill-Perit Vince Cassar biex jidħol fil-Kamra. 

Il-Perit Vincent Cassar daħal fil-kamra tal-Kumitat. 

Perit Cassar, nilqgħuk għal din il-laqgħa tal-Kumitat. Dan il-Kumtiat Permanenti dwar il-Ħatriet Pubbliċi huwa mwaqqaf permezz tal-Att li jemenda l-Att dwar l-Amministrazzjoni Pubblika u skont dan l-istess Att il-Membri jistgħu jagħmlulek mistoqsijiet supplimentari relatati mat-tweġibiet bili-miktub li inti bgħattilna. 

Ninformak ukoll li, skont l-istess liġi, il-mistoqsijiet u tweġibiet għandhom, kemm-il darba l-Kumitat ma jipprovdix xort’oħra, isiru pubbliċi. 

Ninformak ukoll li din il-laqgħa qed tiġi streamed live fuq il-website tal-Parlament u eventwalment tiġi mxandra fuq it-Television channel tal-Parlament. Nitolbok Perit Cassar biex, jekk jogħġbok, tintroduċi lilek innifsek u tgħidilna ftit fuq l-esperjenza tiegħek relatata ma’ din il-kariga. 

IL-PERIT VINCE CASSAR: Jiena perit u ħdimt ħafna fil-Public Works, jiġifieri kelli karriera sħiħa mill-1974 sal-2004, imbagħad il-Gvern kien ħatarni Segretarju Permanenti fil-Ministeru għall-Youth and the Arts u wara mort ukoll bħala Segretarju Permanenti għal Urban Development and Roads. 

Spiċċajt mis-Servizz Pubbliku fl-2008 u għamilt ħames snin, sal-2013, naħdem għal rasi. Imbagħad, fl-2013, il-Gvern kien sejjaħli biex inkun chairperson ta’ dik li kienet il-MEPA. Hemmhekk barra li kont chairperson tal-MEPA kollha, kont ukoll Acting Director for the Environment peress li d-direttur li kien hemm dak iż-żmien kienet irriżenjat. Wara dak il-perjodu ta’ tliet snin li għamilt bħala Chairperson tal-Awtorità kif ukoll bħala Acting Director tal-Environment, fl-2016, meta sar id-demerger tal-Awtorità f’żewġ awtoritajiet separati, ġejt maħtur chairperson tal-Planning Board għal perjodu ta’ sitt snin skont il-liġi. F’April tas-sena l-oħra spiċċajt minn dik il-kariga. 

Fiż-żmien li kont fil-Public Works kellna taħtna l-qasam tal-waste management u konna ippubblikajna rapport li kont ktibtu jien stess li kien jismu “Solid Waste Management Plan for Malta” li minnu kien ħareġ ukoll is-“Solid Waste Management Strategy”. Dan irreferejt għalih fit-tweġibiet bil-miktub għall-mistoqsijiet tagħkom. L-ewwel wieħed kien fl-2000 u l-ieħor kien fl-2001. Wara nħolqot il-WasteServ u minn hemmhekk il-funzjonijiet ta’ waste management li kellna fil-Public Works marru fil-WasteServ. Dawn iż-żewġ dokumenti kienu l-bażi ta’ fejn kellna nimxu ’l quddiem. Jekk ġewx injorati jew ħadux biċċiet minnhom naħseb is-sitwazzjoni tal-waste illum nafu b’mod ċar x’inhi. Naħseb li hemm ħafna xogħol li jrid isir, imma naħseb li mexjin fid-direzzjoni t-tajba. Din l-iskema li ħarġet dan l-aħħar rigward il-plastic bottles hija sistema tajba fis-sens li lill-konsumatur qed tiċċarġjah qabel u allura qed iġġiegħlu jmur jiġbor il-flus li jkun ħareġ. Naħseb li dik hija xi ħaġa li wieħed jista’ jadotta f’affarijiet oħra. 

Jekk inħarsu lejn l-ambjent kif inhu llum naħseb li naqqasna ħafna mis-CO2 emissions u mill-PM10s imma min-naħa tat-traffiku, jiġifieri fir-rigward tat-trasport, għadna daqsxejn lura fis-sens li dak li rnexxielna nnaqqsu mill-emissjonijiet li kien hemm mill-power station, illum ħa postu u kompla jiżdied min-naħa tat-trasport. Irridu nħarsu sew lejn l-emissjonijiet minn dak is-settur u naraw kif nistgħu nnaqqsuhom. Niftakar li meta kont għadni l-Public Works kont ħloqt programm, li kienu jużawh ukoll it-Transport Malta, biex naraw kemm kienu jidħlu karozzi hawn Malta, is-CO2 emissions tagħhom u fatturi oħrajn li kienu jiġġeneraw l-emissjonijiet u minn hemmhekk kull sena kien ikollna stampa ta’ x’emissjonijiet qegħdin noħolqu fl-ambjent tagħna b’dawk il-karozzi li qegħdin indaħħlu. Ma nafx illum jekk għadhomx jużaw l-istess programm jew le, imma dik hija l-linja. Jekk ma mmorrux iżjed għall-electrification tat-trasport, il-problemi se jibqgħu magħna. 

IĊ-CHAIRPERSON: Grazzi. Nistaqsi lill-Membri jekk għandhomx mistoqsijiet għall-Perit Cassar. L-Onor. Delia.
ONOR. ADRIAN DELIA: L-ewwel nett nirringrazzjak talli ġejt u weġibt ukoll il-mistoqisjiet bil-miktub b’mod sostanzjali. Jekk tippermettili, nirreferik għall-mistoqsija Nru 3 li r-risposta tiegħek għaliha qiegħda f’paġna 9. Kif għamilt fl-introduzzjoni tiegħek int aċċennajt dwar id-divarju li hemm bejn dak li kien it-tnaqqis fit-tniġġis fl-istrutturi li jikkreaw l-enerġija u bil-maqlub iż-żieda tat-tniġġis li joħroġ mill-vetturi fuq it-toroq tagħna. Irrid nistaqsik - għax huwa s-settur li jien il-kelliem ewlieni tiegħu u fit-tweġiba tiegħek f’paġna 9 inti tajt eżempju pjuttost ċar u skjett f’dan ir-rigward - dwar dak li għedt, u nikkwota: 

“Nemmen li l-pass li ħadet l-ERA to lead by example kien wieħed xieraq ġaladarba għandha aktar minn 75% tal-flotta tagħha li huma karozzi elettriċi bil-pjan li din taqbeż is-86% sal-aħħar ta’ din is-sena”. 

L-ERA per se kemm tista’ tagħmel biex dak li qed tagħmel internament by way of example mhux biss ixxerrdu, imma b’xi mod - u se nuża kelma iebsa – timponih fuq il-Gvern l-ewwel wieħed, li l-flotta tal-Gvern, tal-Pulizija, tal-Ministeri u ta’ dak kollu li qed jutilizza l-fondi diretti tat-taxpayer, tkun ukoll hekk, leading by example? 

IL-PERIT VINCE CASSAR: Naħseb li l-ERA mhijiex qed tikkomunika biżżejjed il-ħsibijiet tagħha u l-avvanzi li kienet qed tagħmel matul iż-żmien. L-aħħar State of the Environment Report li kien tal-2018, bdejtu meta kont acting director fl-environment stess, imbagħad jieħu ż-żmien biex jiġi ippubblikat. Nerġa’ ngħid li l-komunikazzjoni tal-ERA biex turi eżattament il-problemi li għandna fil-pajjiż u fl-istess ħin toħroġ is-soluzzjonijiet għalihom mhijiex qed tkun effettiva biżżejjed. L-ERA għandha ħafna metodi xjentifiċi li tista’ tuża, jiġifieri jekk qed tirreferi għall-emissjonijiet, pereżempju, kif semmejt fir-risposta tiegħi, l-ERA għandha erba’ u ħames stations imxerrdin ma’ Malta u wieħed Għawdex plus li għandha madwar 100 diffusion tubes ukoll imxerrdin ma’ Malta kollha. Jiġifieri d-data qiegħda tidħol u tista’ taraha online mill-ewwel fuq il-website tagħha. Imma n-nies kemm jifhmuh dak il-konċett? 

Jiena ngħid li l-ERA tista’ tkun iżjed qrib mhux biss il-pubbliku, imma qrib il-politikanti wkoll, il-Gvern u l-Oppożizzjoni, biex flimkien noħorġu bis-soluzzjonijiet li għandna bżonn għal dan il-pajjiż u nattwawhom. Billi ngħiduhom fuq il-karta u nħalluhom hemmhekk ma jkun qed ifisser xejn. Ir-remit tiegħi - u naħseb li ktibtha hawnhekk - huwa li nqarreb lill-ERA aktar lejn in-nies. Irridu nuru l-problemi u d-diffikultajiet li hemm u dak li qegħdin nesperjenzaw hawn Malta u nidentifikaw is-soluzzjonijiet u nagħmluhom pubbliċi biex jista’ jkollna dibattitu fil-pajjiż dwar x’għandna bżonn u x’irridu. 

Jien nemmen ħafna fil-komunikazzjoni mal-pubbliku. Meta kont chairperson tal-Planning Authority u anke tal-MEPA kien ikolli intervisti fuq ir-radio kważi kull ħmistax u konna nieħdu l-phone-ins. Hemmhekk tibda tara x’qed iħoss il-publiku u titgħallem ħafna mingħand in-nies. Mhux biżżejjed li nkunu wara skrivanija naraw id-dejta, imma rridu naraw hemm barra x’qed jesperjenzaw. Hemmhekk tieħu l-feedback li jkollok bżonn. 

ONOR. ADRIAN DELIA: Ħa nkomplilek fuq din it-tema għax hija tema li ilni nħabrek fuqha s-snin u hija għal qalbi ħafna. Jien kont ngħid li l-uniku mod kif nistgħu negħlbu l-isfidi ambjentali huwa billi lill-poplu nġibuh iħossu daqslikieku jkun l-azzjonist ewlieni, the principal stakeholder. Hemm min jemmen li din jagħmilha bil-penalità ta’ multi, tariffi eċċ. pay as you use, sejħilhom li trid, imma naħseb li li qed naraw ġenerazzjoni ta’ Maltin u Għawdxin li l-amor proprju tagħhom għall-ambjent bilkemm ma ngħidlekx li huwa ikbar mill-amor proprju tagħhom għal pajjiżna. Jiġifieri they love the environment for its own sake. Forsi jista’ jagħti aktar riżultati dak li qed tgħid inti li nqarrbu lill-ERA aktar lejn in-nies - imma rrid inżidlek ħaġa oħra issa li aċċennajt għaliha fl-ewwel mistoqsija u rrid nara ħsibijietek fuq hekk - li n-nies iħossuhom emboldened, li għandhom xi ħadd jaqbeż għalihom f’dawk li huma issues ambjentali. Jiena nista’ nitkellem dwar it-tfal tiegħi. 

It-tifla tiegħi, li għandha 20 sena u qed tisutdja barra wkoll, tesprimi r-rabja, pereżempju, dwar is-single use plastics u tgħidli: Imma għalfejn mhux qed tagħmlu aktar, għalfejn qed tippermettu li jsir hekk? Barra minn Malta jagħmlu hekk u hekk. 

In-nies m’għandhomx dik l-istituzzjoni fejn jistgħu jwasslu mhux il-vuċi tagħhom, imma ħafna drabi r-rabja tagħhom, għal dak li qed jiġri fl-ambjent. X’inhi l-viżjoni tiegħek ta’ kif tista’ mhux biss tqarreb lin nies lejn l-ERA, imma biex in-nies ikollhom dik l-istituzzjoni li jistgħu jirrikorru għaliha fejn jidħlu issues ambjentali, fejn hemm min jagħti leħen u min jagħti saħħa lid-disgruntlement tagħhom? 

IL-PERIT VINCE CASSAR: Qed tgħid sewwa u hija xi ħaġa li nemmen fiha. Naħseb li l-ERA trid iżżid, l-ewwel nett, il-customer care tagħha biex ikun iżjed faċli għan-nies li jistgħu jirrikorru hemmhekk, imma naħseb li rridu nkunu qrib iżjed lejn NGOs u jkollna komunikazzjoni diretta magħhom. Jiena ngħid ukoll li għandu jkun hemm numru ta’ konferenzi, workshops li bħala ERA tesponi l-viżjoni tagħha jew id-diffikultajiet li qed tiltaqa’ magħhom u minn hemmhekk tieħu l-feedback kemm mill-pubbliku kif ukoll mill-NGOs. 

Naħseb li l-pubbliku iżjed għandu linja diretta mal-NGOs milli għandu mal-ERA. Hija xi ħaġa li rridu niffokaw fuqha u bil-mezzi li għandna, jekk hemm bżonn anke wieħed iżid ir-riżorsi umani li hemm bżonn fl-ERA, nagħmluha wkoll. Inti semmejt it-tfal tiegħek u jiena nara min-neputijiet tiegħi li wkoll juru x-xewqa li jaraw ambjent aħjar, u nieħu gost u li għandi l-ikbar neputija li se tmur għal dik il-linja u jista’ jkun li tkun parti mill-ERA iżjed ’il quddiem. Illum it-tfal m’għadhomx jaħsbu kif konna naħsbu aħna. Jiena mill-Belt u meta konna tfal ma kellniex fejn immorru. L-uniku sfog li kellna kien li mmorru l-Barrakka ta’ Fuq jew immorru x-Xagħra tal-Floriana nagħtu daqqa ta’ ballun. Dak kien hemm, imma llum it-tfal iridu affarijiet oħra. 

ONOR. ADRIAN DELIA: Ħa nistaqsik l-aħħar mistoqsija, imbagħad inħalli f’idejn il-kollegi tiegħi. Kien hemm żewġ mistoqsijiet u għandi naqra ta’ tħassib kemm dwar il-mistoqsija kif ukoll it-tweġiba. Il-mistoqsija Nru 3 paġna 2: Jeżisti tħassib reali dwar il-bidla fil-klima u, ovvjament, f’pajjiżna nitħassbu dwar l-impatt li din jista’ jkollna fuq l-ambjent u l-wellbeing tal-Maltin. Imbagħad hemm it-twġeiba li mhux se nidħol fid-dettall tagħha. Il-mistoqsija ta’ warajha wkoll kellha x’taqsam mat-tibdil fil-klima. 

Kemm fil-mistoqsijiet kif ukoll fit-tweġibiet hemm nieqes, dik li jien ilni nikkritika u nitkellem dwarha għax qisu l-Gvern qed jinsieha, id-dikjarazzjoni ta’ emerġenza tal-klima li għamel il-Parlament aktar minn sentejn ilu u se nagħlqu tliet snin. Ġustament inti weġibt għall-mistoqsija li saret. Però la l-mistoqsijiet u lanqas it-tweġibiet ma kienu qed jaċċentwaw il-fatt li llum qed ngħixu tliet snin down the line minn meta l-Parlament tagħna ddikjara stat ta’ emerġenza tal-klima. 

Meta kellna emerġenza ta’ saħħa saħansitra l-poteri tal-Ministru relattiv ġew sospiżi u daħlet minflok is-Superintendent tas-Saħħa li ħadet b’saħħa ta’ liġi d-deċiżjonijiet hi minflok il-Ministru. Daqshekk hija emerġenza, skejjel ma jiftħux, ħwienet ma jiftħux, nies mgħammda għax kien hemm emerġenza, u aġixxejna taħt ċirkostanzi ta’ emerġenza. Tliet snin ilu ħadna deċiżjoni fil-Parlament u ddikjarajna stat ta’ emerġenza tal-klima imma mhu qed nara ebda tip ta’ deċiżjoni, investiment, reazzjonijiet, komportament, tibdil li juri li qegħdin f’emerġenza. Nafu li hemm problema. Jekk qed nitkellmu fuq emissjonijiet nipprovaw innaqqsuhom minkejja li aħna the second worst air pollutants in Europe, jekk qed nitkellmu fuq it-traffiku ngħidu li qed jiżdiedu 65 karozza ġdida kuljum fuq it-toroq, imma m’għamilna xejn. M’hemmx is-sens ta’ emerġenza. 

L-ERA tista’ tkun b’xi mod il-veikolu, għax qed nitkellmu fuq ambjent u riżorsi, li fl-aħħar il-pajjiż jibda jaħseb b’mod li jirrifletti li qegħdin f’emerġenza u mhux biss li rridu nagħmlu ftit aħjar jew li rridu nagħmlu nefqa ftit ikbar, imma nirrealizzaw li għandna emerġenza? 

IL-PERIT VINCE CASSAR: Il-Gvern kien iddikjara, kif qed tgħid inti, li qegħdin fi stat ta’ emerġenza. 

ONOR. ADRIAN DELIA: Il-Parlament. 

IL-PERIT VINCE CASSAR: Kollox sew il-Parlament. Inti semmejt ukoll il-kwestjoni tas-saħħa. Is-Superintendent tas-Saħħa Pubblika kellha l-liġi warajha imma l-ERA m’għandhiex. 

ONOR. ADRIAN DELIA: Hekk hu. Allura tissuġġerixxi li jaf ikollha? 

IL-PERIT VINCE CASSAR: Pereżempju ċ-Chairperson jew is-CEO m’għandux dik is-saħħa li kellha s-Superintendent tas-Saħħa Pubblika. 

ONOR. ADRIAN DELIA: Taħseb li għandu jkollu? 

IL-PERIT VINCE CASSAR: Għaliex le? Imma jrid ikun hemm tibdil fil-liġi jew inkella l-ERA tieħu l-inizjattiva għal rasha, imma ma rridux inkunu the voice in the wilderness, jiġifieri nkunu qed nitkellmu imma ma titteħidx l-azzjoni. Din hija kwestjoni li intom tridu tarawha, il-Gvern kif ukoll l-Oppożizzjoni tridu taraw jekk tridux tagħtu lill-ERA ċerti poteri. Lesti, pereżempju, li lill-ERA tagħtuha l-veto fil-kwestjonijiet ta’ planning? Jekk ma jkunx hemm is-saħħa tal-liġi warajk ma tantx tista’ tagħmel ħafna affarijiet. 

ONOR. ADRIAN DELIA: Ara jekk iniex qed nifhmek. Iva, tħoss il-bżonn li l-pajjiż jibda jaħseb, jaġixxi daqslikieku qegħdin verament f’emerġenza għax hekk qegħdin. Tħossu dak il-bżonn, hux hekk? Iva. Taħseb li l-ERA tkun tista’ taqdi dik it-tip ta’ funzjoni, imma qed nifhem sew meta ngħid li qed tilmenta li għad m’għandhiex dik is-saħħa ta’ liġi. Imma li kieku kellha s-saħħa tal-liġi tkun ippreparat tassumi dawk ir-responsabilitajiet. 

IL-PERIT VINCE CASSAR: Jien ġejt innominat mill-Ministru Dalli u ovvjament tkellimt magħha. Il-Ministru kont ilni nafha minn mindu kienet ġurnalista, imbagħad inqtajna totalment u kont ilni s-snin ma naraha. Mid-diskussjoni li kelli magħha hija lesta u disposta li tara dan it-titjib fl-ambjent. Naħseb li jekk l-ERA flimkien mal-Ministru nkunu qegħdin naħdmu għal għan wieħed allura naħseb li għandna naslu biex intejbu l- kwalità tal-ħajja. 

Jien għamilt żmien ukoll fl-Architects Council of Europe u kont kordinatur ukoll tat-thematic area “Architecture and the Environment”. Fil-fatt konna wkoll ippubblikajna l-Architecture and Quality of Life li fih hemm dawk l-affarijiet li trid tasal għalihom biex ikollna verament titjib fil-kwalità tal-ħajja taċ-ċittadini tagħna. Dawn huma affarijiet li jien nemmen fihom, imma l-importanti hu kemm nistgħu nattwawhom. Kif qed tgħid inti, jekk ma jkollniex is-saħħa tal-liġi warajna ma nkunu nistgħu nagħmlu xejn. Kif għedt iktar kmieni, jekk l-ERA tibda tikkomunika aħjar, allura anke l-poplu jibda jirrealizza li hemm xi ħadd qiegħed jiddefendih jew xi ħadd who means good u xi ħadd li jrid itejjeb l-ambjent, allura tibda ssib lill-poplu wkoll warajk.

ONOR. ADRIAN DELIA: The watchdog needs some teeth.

IL-PERIT VINCE CASSAR: The watchdog needs some teeth to bite. Some teeth to bite inkella ma naslux.

IĊ-CHAIRPERSON: Hawn iktar mistoqsijiet? L-Onor. Karol Aquilina.

ONOR. KAROL AQUILINA: Perit, inti għal numru ta’ snin kont involut fl-ippjanar u kien hemm numru ta’ okkażjonijiet fejn kellek deċiżjonijiet kbar x’tieħu – almenu mill-esperjenza tiegħi ta’ meta attendejt u kont preżenti għat-teħid ta’ ċerti deċiżjonijiet - u eżerċitajt ċerta indipendenza ta’ ħsieb mill-bqija tan-nies li kienu jifformaw parti mill-Bord. L-impressjoni tiegħi dwarek hija li għandek pjuttost moħħ għalik. Ma toqgħodx tibbaża ruħek wisq fuq il-mewġ kif qed iħabbat, imma tipprova toħloq il-mewġ inti. Int se timxi minn sitwazzjoni fejn kont qed tmexxi l-Planning Board għal sitwazzjoni fejn se tkun f’awtorità oħra li għandha rappreżentant tagħha fil-Planning Board. Hux hekk?

PERIT VINCE CASSAR: Mhux jien. Jien ma nistax inkun fil-Planning Board peress li għamilt dawk is-snin kollha bħala Chairman.

ONOR. KAROL AQUILINA: Il-liġi tgħid li jrid ikun hemm rappreżentant tal-Awtorità. Kif se tagħmel biex dan ir-rappreżentant tal-Awtorità tal-Ambjent fil-Bord tal-Ippjanar ikollu influwenza ikbar fuq id-deċiżjonijiet li jittieħdu? Donnu hemm l-impressjoni li l-Awtorità għandha vot, imma l-vot tagħha huwa daqs ta’ ħaddieħor u m’hemmx qisu dik l-imbuttatura biex ikollha influwenza fuq il-bqija tal-membri tal-Bord f’deċiżjonijiet li kważi huma fundamentali għall-pajjiż. Mhux qed nitkellmu fuq affarijiet bħal tieqa fuq bejt imma dwar permessi li joħolqu preċedenti u jbiddlu n-natura tal-ibliet u l-irħula tagħna. Kif tista’ tagħmel dik?

IL-PERIT VINCE CASSAR: Jiddependi fuq il-persuna li se jkun fuq il-Bord tal-Ippjanar. Nassumi li se jkun xi ħadd li huwa diġà fl-ERA u hemmhekk jien ikolli l-influwenza fuqu, li dak li naħseb jien għandi nittrażmettih lilu wkoll. Kif għedt inti, kien hemm ħafna drabi li jien mort kontra d-deċiżjoni jew ir-rakkomandazzjonijiet li kien ikun hemm min-naħa tal-case officers tal-Awtorità. Jiena kont nara u nistudja l-każ x’inhu, nara r-rapporti li jkun hemm u nifformola d-deċiżjoni tiegħi u dik id-deċiżjoni li kien ikolli f’moħħi waqt il-Bord, kif qed tgħid inti, kont nipprova nittrażmettiha lill-membri l-oħrajn ta’ madwar il-mejda. Ġieli jirnexxilek u ġieli ma jirnexxilekx. Naħseb li r-rappreżentant tal-ERA li jkun qiegħed fuq il-Bord għandu jieħu l-forma mentis tal-ERA x’inhi, jiġifieri jekk għamilna EIA u affarijiet oħra jieħu dik id-direzzjoni. Jien ma nsibhiex diffiċli li niddiskuti l-każijiet ma’ min ikun u ngħidlu li għandna mmorru hemm jew għandna mmorru n-naħa l-oħra. Trid tapprezza wkoll li minn Bord ta’ 11-il persuna jkollok jew jien bħala Chairman jew ikollok rappreżentant ieħor, bniedem wieħed, jipprova jinfluwenza, imma jekk tkunx influwenzajt lill-oħrajn biżżejjed biex iġġorrhom warajk jew le, hija ħaġa oħra. 

ONOR. KAROL AQUILINA: Fl-aħħar snin fil-pajjiż żviluppat sitwazzjoni fejn jinħass – almenu jien hekk inħoss u nisma’ ħafna nies jitkellmu f’dan is-sens - li fil-proċess tal-ippjanar f’din it-taqbida bejn il-bini u l-ambjent jirbaħ dejjem il-bini. Qisu hemm dan is-sentiment hemm barra li meta jiġu biex jagħżlu bejn l-ambjent u l-bini, l-awtoritajiet jagħżlu dejjem il-bini. Għal raġunijiet ekonomiċi li m’iniex se nidħol fihom hemm dan is-sentiment. Wieħed mill-aqwa għodda, fl-opinjoni tiegħi, li għandu l-pajjiż biex jiġġieled din il-ħaġa huma l-kunsilli lokali li huma n-nies eletti miċ-ċittadini li fl-aħħar snin qamu ħafna iktar mis-soltu f’okkażjonijiet biex jitkellmu u jieħdu pożizzjoni ċara dwar proposti ta’ żvilupp li jkun hemm però ħafna mill-kunsilli lokali jħossu li lil hinn mill-għaqdiet volontarji fis-settur tal-ambjent m’għandhomx appoġġ minn istituzzjonijiet oħrajn li huma mwaqqfin mill-Gvern. Allura nistaqsik: Bħala Awtorità u anke f’ċerti sitwazzjonijiet li l-ERA għandha vot daqs il-kunsilli lokali fuq ċertu żvilupp, kif tara li inti tista’ tibni dik il-koperazzjoni bejn l-ERA u l-kunsilli lokali f’deċiżjonijiet li jimpattaw l-ibliet u l-irħula tagħna meta jiġu għal deċiżjonijiet?

IL-PERIT VINCE CASSAR: Ovvjament l-ERA tista’ tidħol f’diskussjonijiet mal-kunsill lokali partikolari fejn ikun se jsir xi xogħol imma finalment id-deċiżjoni hija tal-Awtorità tal-Ippjanar u mhux tal-ERA.

ONOR. KAROL AQUILINA: Ħafna drabi l-Awtorità tal-Ambjent tieħu l-pożizzjoni t-tajba, però jkun hemm kunsilli lokali li jħossuhom waħedhom u mhux l-ewwel darba jkun hemm kunsilli lokali li ma jafux x’se jaqbdu jagħmlu u jkollhom pożizzjoni komuni għal tagħkom. Li qed ngħidlek hu: Tikkonsidra pereżempju li l-Awtorità tibda tissieħeb iktar mal-kunsilli lokali biex fejn hemm anke kunsilli lokali li ma jirrealizzawx l-impatt ta’ ċerti deċiżjonijiet, intom tistimulawhom biex jitkellmu u jipparteċipaw f’dan il-proċess? Għaliex ġieli jittieħdu deċiżjonijiet li l-kunsilli lokali lanqas jindunaw bl-effett tagħhom. 

IL-PERIT VINCE CASSAR: Il-kunsilli lokali jkunu jafu b’kull applikazzjoni li tidħol għand il-Planning Authority. Jiġifieri l-kunsilli lokali dejjem jistgħu jersqu lejn l-ERA biex jiddiskutu ċerti proġetti kbar qabel ma jitilgħu quddiem il-Planning Authority. Jista’ jkun li l-ERA tieħu l-inizjattiva hi wkoll għax hi tirċievi wkoll kull applikazzjoni li jkun hemm min-naħa tal-Planning. Hemm sistema ta’ skrutinju biex jeliminaw dawk li huma żgħar, imma dawk li huma kbar l-ERA tista’ tidħol f’diskussjoni mal-kunsill lokali u tgħidlu: Jekk dan il-permess se jgħaddi se joħloq tali adverse situation fil-lokal tiegħek. 

Kien hemm permessi li telgħu quddiem l-Awtorità tal-Ippjanar li jien kont ngħid li l-kunsill lokali se jivvota kontra fuqhom u l-kunsill lokali jivvotalek favur. Jista’ jkun li l-kunsill lokali mhuwiex konxju biżżejjed x’jistgħu joħolqu dawk il-proġetti l-kbar fil-lokalità tagħhom. 

ONOR. ANDY ELLUL: L-environmental impact assessment huwa miftuħ għall-pubbliku?

IL-PERIT VINCE CASSAR: Iva.

ONOR. ANDY ELLUL: Jiġifieri l-kunsilli lokali dejjem jistgħu jipparteċipaw.

ONOR. KAROL AQUILINA: Iva, imma naturalment hemm il-limitazzjonijiet tar-riżorsi u knowledge tal-kunsill lokali. Ħafna drabi l-iskrutinju tal-applikazzjonijiet isiru mill-kunsilliera ...

ONOR. CLAYTON BARTOLO (Ministru għat-Turiżmu): Però llum il-ġurnata l-kunsilli lokali huma mħeġġa, u safejn naf jien għandhom il-fondi, li jkollhom contracts manager, li ħafna drabi jkun perit li jista’ jgħin ukoll f’dan l-aspett.

ONOR. ANDY ELLUL: Kważi kollha għandhom perit ingaġġat.

ONOR. KAROL AQUILINA: Fil-prattika li jiġri huwa li jkun hemm kunsillier li huwa delegat li jieħu interess u joqgħod jara l-applikazzjonijiet u jikkonsulta.

ONOR. ANDY ELLUL: L-argument tiegħi hu li xejn ma jżommhom ...

ONOR. KAROL AQUILINA: Le, xejn ma jżommhom. Hija kwestjoni ta’ inizjattiva, interess u riżorsi. L-ewwel inti semmejt li tixtieq jew tkun favur li l-ERA tingħata veto fuq l-applikazzjonijiet li jsiru. Tkun favur li fejn hemm proġetti kbar, dan il-veto jingħata wkoll lill-kunsilli lokali? Qed ngħid hekk għaliex barra minn Malta jeżistu sistemi fejn il-kunsill lokali għandu veto fuq iż-zoning, ta’ xi jsir f’areas partikolari, u għandu veto fuq il-pjanijiet lokali. Inti tkun favur? Xi ħaġa bħal din taraha bħala żvilupp pożittiv?

IL-PERIT VINCE CASSAR: Ma naħsibx. Naħseb li jekk ikun hemm veto, trid tkun l-Awtorità li jkollha l-veto u mhux il-kunsill lokali. Il-kunsill lokali għandu l-mezzi tiegħu fejn jista’ jiddiskuti u jara kif il-proġett se jimpatta fuq iż-żona tiegħu, imma li mbagħad tmur oltre minn hemmhekk naħseb li it’s not on. 

ONOR. KAROL AQUILINA: L-aħħar mistoqsija. Is-soltu nagħmel mistoqsija wiesgħa, però peress li tajt risposta fl-aħħar mistoqsija li hija pjuttost dettaljata, nista’ nallaċċja magħha. Fil-mistoqsijiet staqsejniek fuq kunflitt ta’ interess li jista’ jkollok inti u spjegajtilna li int involut jew toffri servizzi professjonali lil din il-kumpanija li tissemma’ fis-CV tiegħek. Jien rajt ftit il-liġi xi tgħid. Tgħid li l-Ministru, jekk jiġi infurmat li hemm sitwazzjoni, jista’ jeżenta u jiddekreta li m’hemm xejn ħażin. Inti din is-sitwazzjoni li semmejtilna fir-risposta tiegħek, ta’ din il-kumpanija li inti tipprovdi servizz għaliha, għamilt il-proċess mal-Ministru biex tiċċaraha wkoll? 

IL-PERIT VINCE CASSAR: Il-proċess mal-Ministru m’għamiltux. Għedtilha li jista’ jkun li jkolli dan il-kunflitt ta’ interess imma ovvjament jekk niġi maħtur bħala Chairman tal-ERA, imbagħad irrid nagħmilha formalment.

ONOR. KAROL AQUILINA: Kollox sew.  Jien qed nifhem li din hija kumpanija li għandha interess li tagħmel xi forma ta’ żvilupp f’Malta li naturalment, b’xi mod jew ieħor, imiss mal-ambjent.

IL-PERIT VINCE CASSAR: Din il-kumpanija s’issa m’għandhiex xi proġetti kbar. 

ONOR. KAROL AQUILINA: Qed nistaqsik għaliex kien hemm rappurtaġġ li din il-kumpanija għandha interess f’xi proġetti kbar.

IL-PERIT VINCE CASSAR: Ma semmejtx proġetti kbar.

ONOR. KAROL AQUILINA: Jien fittixt u fhimt li kien hemm rappurtaġġ li din il-kumpanija għandha xi interess li tagħmel żvilupp fid-Dwejra. Inti kkunsidrajt kif se taġixxi? X’qed tara li għandek tagħmel? 

IL-PERIT VINCE CASSAR: Il-proġetti li jiġu quddiem l-ERA huma dawk il-proġetti fejn se jkun hemm EIA. L-ERA ma tesprimix ruħha fuq proġetti oħrajn fejn ma jkunx hemm l-EIA. Veru, kif aċċennajna qabel, li se jkun hemm ir-rappreżentant tal-ERA fuq il-Bord, imma jekk hemm plot vojta u din il-kumpanija trid tiżviluppa terraced house ġo dik il-plot, ma naħsibx li jien għandu jkolli xi kunflitt ta’ interess f’dak is-sens. Kif qed ngħid, jekk niġi maħtur bħala chairman tal-ERA rrid nagħmel formalment il-proċeduri mal-Ministru skont il-liġi. M’għandi l-ebda problema li lill-Ministru nżommha infurmata wkoll bi proġetti li nkun qiegħed nassisti lil din il-kumpanija fihom. As we go along ngħidilha li hemm dan il-proġett u dan il-proġett. M’għandi l-ebda problema. 

ONOR. KAROL AQUILINA: Fil-preżent m’hemmx din is-sitwazzjoni.

IL-PERIT VINCE CASSAR: Fil-preżent m’hemmx dik is-sitwazzjoni. Sakemm kont kemm fil-MEPA u kemm fl-Awtorità tal-Ippjanar kelli kunflitti ta’ interess li ddikjarajhom u ma ħadtx parti fil-Bord. Kien hemm sitwazzjonijiet ukoll fejn il-kunflitt ta’ interess ġie impost fuqi mill-qorti.

ONOR. CLAYTON BARTOLO: Perit, qed tgħidilna li jekk ikun il-każ, inti lest li tirrikuża ruħek.

IL-PERIT VINCE CASSAR: Nirrikuża ruħi. M’għandi l-ebda problema f’dak is-sens.

ONOR. KAROL AQUILINA: Xejn iktar.

IĊ-CHAIRPERSON: Iktar mistoqsijiet? L-Onor. Julie Zahra.

ONOR. JULIE ZAHRA: Qasam li jinteressani u li għandi l-irwol li nsegwi huwa l-wirt nazzjonali u allura ġieli jkolli laqgħat mal-għaqdiet mhux governattivi f’dan is-settur. Kif għedt l-ewwel, naraha importanti ħafna li jkun hemm iktar komunikazzjoni mal-għaqdiet mhux governattivi. L-għaqdiet mhux governattivi jaħdmu ħafna u tajjeb li napprezzaw ukoll ix-xogħol tagħhom u li jkun hemm din it-tip ta’ komunikazzjoni forsi iktar pjuttost pożittiva bejn l-ERA u l-għaqdiet mhux governattivi nfushom. 

Nimmaġina li inti, li ġej min-naħa tal-Awtorità tal-Ippjanar, konxju wkoll li hemm link bejn l-Awtorità tal-Ippjanar u s-Sovrintendenza għall-Wirt Kulturali. Dan l-aħħar staqsejt mistoqsija parlamentari lill-Ministru konċernat u bagħatli l-ismijiet ta’ min hemm on loan mill-Planning Authority li qegħdin jaħdmu fuq is-Sovrintendenza għall-Wirt Kulturali. Ma nafx intix konxju tagħha. Hemm xi sebgħa. Bl-affarijiet li għaddejjin u li ilna nisimgħu - pereżempju li jekk ikun hemm xi tip ta’ żvilupp f’ċertu żoni u s-Sovrintendenza għall-Wirt Kulturali toħroġ rapporti li jgħidu li ma jaqblux, eċċ; imbagħad f’daqqa waħda jkollhom ibaxxu rashom għal dak li tgħid l-Awtorità tal-Ippjanar - taħseb li qed ikun ta’ kunflitt il-fatt li hemm dawn in-nies on loan li qegħdin fis-Sovrintendenza għall-Wirt Kulturali? Qed nitkellmu fuq ċerti żoni li jkunu jridu iktar żvilupp fejn filli s-Sovrintendenza għall-Wirt Kulturali tgħid le, imbagħad ikollha tbaxxi rasha għal dak li tgħid l-Awtorità tal-Ippjanar.

IL-PERIT VINCE CASSAR: Ma naqbilx mal-kliem “tbaxxi rasha”. Safejn naf jien is-Sovrintendenza għall-Wirt Kulturali tagħmel ir-rapport tagħha. Dawn kollha jiġu reġistrati fuq l-EFs ma’ dak il-permess partikolari, li jista’ jarahom kulħadd. Imma ma jidhirlix li kien hemm każijiet fejn l-ERA qalet le, imbagħad f’daqqa waħda, għax kellha xi pressjoni...

ONOR. JULIE ZAHRA: Fuq l-Awtorità tal-Ippjanar qed nitkellem, mhux fuq l-ERA.

IL-PERIT VINCE CASSAR: Forsi għedtha ħażin jien. Skużawni. Ma jidhirlix li jkun hemm xi pressjoni min-naħa tal-Awtorità tal-Ippjanar fejn ġiegħlet lill-ERA ...

ONOR. JULIE ZAHRA: Is-Sovrintendenza ...

IL-PERIT VINCE CASSAR: ... tkun qalet le u f’daqqa waħda tgħid iva.

ONOR. JULIE ZAHRA: Ġieli kien hemm każijiet fejn is-Sovrintendenza għall-Wirt Kulturali tgħid mod, imbagħad meta joħroġ ir-rapport ... (Interruzzjonijiet) 

ONOR. CLAYTON BARTOLO: Imma l-ERA jew l-Awtorità tal-Ippjanar?

ONOR. JULIE ZAHRA: Qed nistaqsi minħabba dawn in-nies li qegħdin on loan, jekk hemmx dan il-kunflitt li qed iwassal biex ċerti affarijiet jibqgħu għaddejjin.

ONOR. CLAYTON BARTOLO: Imma l-Perit se jkun Chairman tal-ERA mhux tal-Awtorità tal-Ippjanar.

ONOR. JULIE ZAHRA: Qed inkellmu peress li hemm direct link fuq l-ambjent. 

IL-PERIT VINCE CASSAR: Jiġifieri tista’ tkun anke deċiżjoni jew rakkmandazzjoni tal-ERA, imbagħad meta titla’ quddiem il-Bord ...

ONOR. JULIE ZAHRA: Imma lest li jekk tara xi ħaġa mhijiex tajba tgħid li mhijiex tajba u tiddiskutiha?

IL-PERIT VINCE CASSAR: Aċċennajna għalihom fil-mistoqsijiet li staqsa l-Onor. Aquilina wkoll. L-individwu li jkun qiegħed hemmhekk bilqiegħda mal-mejda jrid jieħu deċiżjoni dak il-ħin. Jien dejjem kont kontra li d-deċiżjonijiet quddiem il-Bord jitilgħu dakinhar, u hemmhekk f’ħames minuti, għaxar minuti, kwarta, siegħa, sagħtejn, trid tieħu deċiżjoni. Jien dejjem kont ngħid li proġetti kbar għandhom jersqu quddiem il-Bord qabel ħalli jekk ikunu mexjin f’direzzjoni ħażina l-Bord jgħidilhom mill-ewwel li mexjin ħażin. Kont ngħidilhom: Jekk se tiġu quddiemi hawnhekk fl-aħħar biex napprovalkom dak il-permess, mhux se jirnexxilkom. Imma kien hemm ħafna mill-għaqdiet mhux governattivi – kif kont esprimejt ruħi jien anke fil-pubbliku - li jgħidulek: Le, għax tkun qiegħed tillijdja lid-Direttorat u lill-case officer fejn irid imur. Imma jien ngħid min-naħa l-oħra: Miskin dak l-iżviluppatur li jkun ilu jitkellem mal-case officer, mad-Direttorat tal-Planning sena, sentejn, u f’daqqa waħda jiġi quddiemi u ngħidlu: Le, mhux se napprovahulek. Mentri li kieku jkun hemm minn qabel xi ħadd li qed jidderieġi lil dak li jkun, safejn se tasal ... Jekk jiġi bi proġett ta’ 20 sular tgħidlu mill-ewwel: Le, mhux iżjed minn għaxra. Għaliex għandu jkun laħaq daħal fi spejjeż biex għamel dawk il-pjanti kollha, eċċ.?

ONOR. JULIE ZAHRA: Dawn jiġru.

IL-PERIT VINCE CASSAR: Fl-opinjoni tiegħi fil-proċess tal-ippjanar hemm ħafna affarijiet li jridu jinbidlu. Jien pereżempju mort oltre u mort totalment ...

ONOR. JULIE ZAHRA: Biex nipproteġu l-wirt nazzjonali. Jien m’iniex kontra l-iżvilupp, però ...

IL-PERIT VINCE CASSAR: ... li kont għedt li m’għandniex għalfejn ikollna policies. We treat every application on its own. Jekk idduru l-Belt taraw l-isbaħ binjiet li għandna. Taf kemm kellhom il-Kavallieri? Kellhom just a 4 inch sheet paper with ten points.

ONOR. JULIE ZAHRA: Grazzi.

ONOR. CLAYTON BARTOLO: Grazzi.

IĊ-CHAIRPERSON: Perit, nirringrazzjawk u nitolbuk tirtira mill-kamra sabiex il-Kumitat ikun jista’ jiddiskuti.

Il-Perit Vincent Cassar irtira mill-kamra tal-Kumitat.

Fis-6.45 p.m. il-laqgħa ġiet sospiża sabiex il-membri jkomplu jiddiskutu bejniethom in camera u rriżumiet fis-6.47 p.m. 

IĊ-CHAIRPERSON: Inqiegħed il-mistoqsija fuq in-nomina tal-Perit Vincent Cassar għall-kariga ta’ Chairman tal-Bord tal-Awtorità tal-Ambjent u r-Riżorsi (ERA). Dawk favur? (Onor. Membri: Aye) Dawk kontra? Agreed. In-nomina ġiet approvata unanimament.

Nistieden lill-Perit Vincent Cassar jidħol lura fil-kamra tal-Kumitat. 

Il-Perit Vincent Cassar daħal lura fil-kamra tal-Kumitat. 

IĊ-CHAIRPERSON: Perit Cassar, wara li l-Kumitat iddiskuta n-nomina tiegħek, dan il-Kumitat iddeċieda b’mod unanimu li jagħti parir favur il-ħatra proposta tiegħek bħala Chairman tal-Awtorità tal-Ambjent u r-Riżorsi. Għaldaqstant se niktbu lill-Ministru għall-Ambjent, l-Enerġija u l-Intrapriża, il-Ministru Miriam Dalli f’dan is-sens. Nirringrazzjawk u nawgurawlek ħafna. 

Nirringrazzja lill-Membri. Il-Kumitat ikkonkluda x-xogħol li kellu fuq l-aġenda u huwa aġġornat għal data li tiġi kkomunikata ’l quddiem.

Fis-6.49 p.m. il‑Kumitat aġġorna għal data li tiġi kkomunikata iktar tard.

